
Улсын Их Хурлын 2015 оны намрын ээлжит чуулганы Төрийн 

байгуулалтын байнгын хорооны 2016 оны 01 дүгээр сарын 29-ний 

өдөр /Баасан гараг/-ийн хуралдааны гар тэмдэглэл


Байнгын хорооны дарга А.Бакей ирц, хэлэлцэх асуудлыг танилцуулж хуралдааныг даргалав.


Хуралдаан ирвэл зохих 19 гишүүнээс 10 гишүүн ирж, 52.6 хувийн ирцтэйгээр 14 цаг 30 минутад Төрийн ордны “А” танхимд эхлэв.


Нэг. Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөл.


Хуралдаанд Сонгуулийн ерөнхий хорооны дарга Ч.Содномцэрэн, Нарийн бичгийн дарга Ц.Болдсайхан, ажлын албаны дарга Д.Баяндүүрэн, Хуулийн хэлтсийн дарга Ш.Энхбаатар нар оролцов.

Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.


Хэлэлцэж буй асуудалтай холбогдуулан Улсын Их Хурлын гишүүдээс асуулт болон санал гараагүй.


А.Бакей: 1.Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг  2016 оны 6 дугаар сарын 29-ний өдрөөр тогтоох саналыг дэмжье гэсэн саналаар санал хураалт явуулъя.


Зөвшөөрсөн

16


Татгалзсан

0


Бүгд


16


100 хувийн саналаар санал дэмжигдлээ.


2.Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулиар Монгол Улсын дипломат төлөөлөгчийн газар байрладаг гадаад улсад байгаа сонгуулийн эрх бүхий иргэдийн  санал авах өдрийг 2016 оны 6 дугаар сарын 17. 18. 19-ний өдрүүдэд авахаар тогтоох саналыг дэмжье гэсэн саналаар санал хураалт явуулъя.

Зөвшөөрсөн

15


Татгалзсан

1


Бүгд


16


93,8 хувийн саналаар санал дэмжигдлээ.


3.Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төслийг дэмжье гэдгээр санал хураалт явуулна.

Зөвшөөрсөн

16


Татгалзсан

1


Бүгд


17


94,1 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 14 цаг 38 минутад хэлэлцэж дуусав.

Хоёр. Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын 2016 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төсөл.


Хуралдаанд Сонгуулийн ерөнхий хорооны дарга Ч.Содномцэрэн, Нарийн бичгийн дарга Ц.Болдсайхан, ажлын албаны дарга Д.Баяндүүрэн, Хуулийн хэлтсийн дарга Ш.Энхбаатар нар оролцов.

Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.


Байнгын хорооны дарга А.Бакей тогтоолын төслийг уншиж танилцуулав.


Хэлэлцэж буй асуудалтай холбогдуулан Улсын Их Хурлын гишүүн Н.Энхболдын тавьсан асуултад Байнгын хорооны дарга А.Бакей хариулж, тайлбар хийв.



А.Бакей:  -Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын 2016 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төслийг дэмжье гэсэн саналаар санал хураалт явуулъя.


Зөвшөөрсөн

16


Татгалзсан

1


Бүгд


17


94,1 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн Х.Тэмүүжин Улсын Их Хурлын чуулганы нэгдсэн хуралдаанд танилцуулахаар тогтов.


Уг асуудлыг 14 цаг 43 минутад хэлэлцэж дуусав.

Гурав. Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төсөл.


Хуралдаанд Сонгуулийн ерөнхий хорооны дарга Ч.Содномцэрэн, Нарийн бичгийн дарга Ц.Болдсайхан, ажлын албаны дарга Д.Баяндүүрэн, Хуулийн хэлтсийн дарга Ш.Энхбаатар, Бүртгэл,  нар оролцов.

Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.


Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төслийн талаар Сонгуулийн ерөнхий хорооны дарга Ч.Содномцэрэн танилцуулав.


Улсын Их Хурлын гишүүн С.Бямбацогт  Сонгуулийн ерөнхий хорооноос ирүүлсэн 2016 оны 1 дүгээр сарын 11-ний өдрийн албан бичигт тусгасан 2012 оны мандатын тоогоор асуудлыг хэлэлцүүлэх санал хэлэв.

 
Бакей:  -Улсын Их Хурлын гишүүн Бямбацогтын гаргасан Сонгуулийн ерөнхий хорооноос 2016 оны 1 дүгээр сарын 11-ний өдөр ирүүлсэн тогтоолын төслөөр хэлэлцүүлэг явуулах гэсэн саналаар санал хураалт явуулъя.


Зөвшөөрсөн

12


Татгалзсан

6


Бүгд


18


66,7 хувийн саналаар санал дэмжигдлээ.


Улсын Их Хурлын гишүүн Р.Гончигдорж, Д.Оюунхорол, Л.Болд, Г.Уянга, Ч.Хүрэлбаатар, С.Баярцогт, Д.Лүндээжанцан нарын тавьсан асуултад Сонгуулийн ерөнхий хорооны дарга Ч.Содномцэрэн хариулж, тайлбар хийв.


А.Бакей:  -Улсын Их Хурын гишүүн С.Одонтуяагийн гаргасан уг асуудлын хэлэлцүүлгийг  хоёр цагийн хугацаагаар түр хойшлуулах гэсэн горимын саналаар санал хураалт явуулъя.


Зөвшөөрсөн

7


Татгалзсан

12


Бүгд


19


36,8 хувийн саналаар санал дэмжигдсэнгүй.


Улсын Их Хурлын гишүүн Н.Энхболд, Р.Гончигдорж, Х.Тэмүүжин, Д.Оюунхорол, Ч.Хүрэлбаатар, С.Баярцогт, С.Одонтуяа, Л.Болд нар санал хэлэв.


Байнгын хорооны дарга А.Бакей Улсын Их Хурлын гишүүдээс гаргасан зарчмын зөрүүтэй саналын томьёоллоор санал хураалт явуулав.

А.Бакей: 1.Улсын Их Хурлын гишүүн Л.Болд, Г.Батхүү, Х.Тэмүүжин, С.Одонтуяа нарын гаргасан тогтоолын хавсралтын 9/Завханы 2 мандатыг 1 болгох, 15/Увсын 2 мандатыг 1 болгох, 18/Хэнтийн 2 мандатыг 1 болгох, 7/ Дорнодын 2 мандатыг 1 болгох гэсэн зарчмын зөрүүтэй саналыг дэмжье гэсэн саналаар санал хураалт явуулъя.


Зөвшөөрсөн

6

Татгалзсан

12


Бүгд


18

33,3 хувийн саналаар санал дэмжигдсэнгүй.


Дээрх саналаар Улсын Их Хурлын гишүүн Л.Болд, С.Оюун нар цөөнх болов.


2.Улсын Их Хурлын гишүүн Г.Батхүү, Х.Тэмүүжин, С.Одонтуяа нарын гаргасан Улсын Их Хурлын тогтоолын хавсралтын Дорноговь, Говь сүмбэр аймгийг нэгтгэснийг Дундговь, Говь сүмбэр гэж нэгтгэх. Тойргийн төвийг Сайнцагаан сум болгох гэсэн саналаар санал хураалт явуулъя.


Зөвшөөрсөн

9

Татгалзсан

10


Бүгд


19

47,4 хувийн саналаар санал дэмжигдсэнгүй.

3.Улсын Их Хурлын гишүүн Г.Батхүү, Х.Тэмүүжин, С.Одонтуяа нарын гаргасан Налайх дүүргийг тойргийн хувьд Хан-Уул дүүрэгтэй нэгтгэх гэсэн саналаар санал хураалт явуулъя.


Зөвшөөрсөн

6

Татгалзсан

13


Бүгд


19

31,6 хувийн саналаар санал дэмжигдсэнгүй.

4. Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төслийг чуулганы нэгдсэн хуралдаанаар хэлэлцүүлэх нь зүйтэй гэсэн саналыг дэмжье.

Зөвшөөрсөн

13

Татгалзсан

6


Бүгд


19

68,4 хувийн саналаар санал дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн А.Бакей Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 16 цаг 26 минутад хэлэлцэж дуусав.

Дөрөв. Төрийн албаны тухай хуульд өөрчлөлт оруулах тухай хуулийн төсөл /Улсын Их Хурлын гишүүн Н.Энхболдын өргөн мэдүүлсэн, анхны хэлэлцүүлэг/.


Хэлэлцэж буй асуудалтай холбогдуулан Төрийн байгуулалтын байнгын хорооны ажлын албаны ахлах зөвлөх Ч.Ариунхур байлцав.


Хуулийн төслийн анхны хэлэлцүүлэгтэй холбогдуулан Улсын Их Хурлын гишүүдээс асуулт болон санал гараагүй.

Улсын Их Хурлын гишүүн С.Баярцогт хуулийн төслийг анхны хэлэлцүүлгээр нь батлуулах гэсэн горимын санал гаргав.



А.Бакей:  -Улсын Их Хурлын гишүүн С.Баярцогтын гаргасан Төрийн албаны тухай хуульд өөрчлөлт оруулах тухай хуулийн төслийг анхны хэлэлцүүлгээр нь батлуулах горимын саналыг дэмжье.

Зөвшөөрсөн

17

Татгалзсан

2

Бүгд


19

89,5 хувийн саналаар санал дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн С.Баярцогт Улсын Их Хурлын чуулганы нэгдсэн хуралдаанд танилцуулахаар тогтов.

Хуралдаан 1 цаг 59 минут үргэлжилж, ирвэл зохих 19 гишүүнээс 19 гишүүн ирж 100 хувийн ирцтэйгээр 16 цаг 29 минутад өндөрлөв. 

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН ХОРООНЫ ДАРГА



А.БАКЕЙ

Тэмдэглэл хөтөлсөн:


ПРОТОКОЛЫН АЛБАНЫ ШИНЖЭЭЧ  Б.БАТГЭРЭЛ
УЛСЫН ИХ ХУРЛЫН 2015 ОНЫ НАМРЫН ЭЭЛЖИТ ЧУУЛГАНЫ ТӨРИЙН БАЙГУУЛАЛТЫН БАЙНГЫН ХОРООНЫ 2016 ОНЫ 01 ДҮГЭЭР САРЫН 

29-НИЙ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ


А.Бакей:  -Гишүүдийн амар амгаланг айлтгая. Төрийн байгуулалтын байнгын хорооны гишүүдийн ирц бүрдсэн байна.


2016 оны 1 дүгээр сарын 29-ний өдрийн хуралдаан нээснийг мэдэгдье.


Төрийн байгуулалтын байнгын хорооны өнөөдрийн хуралдаанаар дөрвөн асуудал хэлэлцэхээр төлөвлөсөн байна. Гурван тогтоол, нэг хуулийн төсөл байгаа.


Эхнийх нь, Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөл.


2.Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төсөл.


3.Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын 2016 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төсөл.


4.Төрийн албаны тухай хуульд өөрчлөлт оруулах тухай хуулийн анхны хэлэлцүүлэг.


Хэлэлцэх асуудалтай холбогдуулж өөр саналтай гишүүд байна уу?


-байхгүй байна.


Хэлэлцэх асуудалдаа оръё. Ажлын хэсгээ дуудаарай.


Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Улсын Их Хурлын тогтоолын төсөл байгаа.


Энд, дэгийн тухай хуулийн энэ тогтоолтой холбоотой зохицуулах хэсгийг гишүүдэд танилцуулъя.


Дэгийн тухай хуулийн 36.11 дүгээр зүйл дээр зохион байгуулалтын шинжтэй асуудлыг хэлэлцэх дэг байгаа. Энд  36.11  Улсын Их Хурал шийдвэр гаргахаар хууль тогтоомжид заасан болон хууль хэрэгжүүлэхтэй холбогдсон аливаа зохион байгуулалтын шинжтэй асуудлын талаар хариуцсан байгууллага, эрх бүхий албан тушаалтан саналаа ирүүлсэн бол холбогдох Байнгын хороо хуралдаанаараа хэлэлцэж санал, дүгнэлтээ шийдвэрийн төслийн хамт нэгдсэн хуралдаанд оруулна гэсэн ийм зохицуулалт байгаа.


36.12 дээр бол нэгдсэн хуралдаан Байнгын хорооны санал, дүгнэлтийг хэлэлцэн холбогдох шийдвэрийг гаргана гэж байгаа.


36.13 дээр нэгдсэн хуралдаан шаардлагатай гэж үзвэл уг асуудлыг дахин хэлэлцүүлэхээр холбогдох Байнгын хороонд буцааж болно гэж байгаа. Өөрөөр хэлбэл, эдгээр гурван тогтоолыг хэлэлцэхдээ бид зарчмын зөрүүтэй санал зөвхөн Байнгын хороонд хураагдаад, Байнгын хороонд хураагдсан зарчмын зөрүүтэй санал тогтоолын төсөлд тусгагдаж тогтоолын төслийг чуулганд танилцуулна. Түүнээс, нэгдсэн чуулганд зарчмын зөрүүтэй санал хураалгахгүй ийм дэгтэй юм байна шүү гэдгийг гишүүддээ сануулах нь зүйтэй. Тийм дэгтэй.


Үүнийг гишүүд бас эхнээсээ ойлгох нь зүйтэй байх гэж бодож байна.


Ингээд Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийн талаарх саналыг Сонгуулийн ерөнхий хорооноос ирүүлснийг эрхэм гишүүдэд тараасан байгаа. 


Хуулиар бол санал авах өдрөөс 150-иас доошгүй хоногийн өмнө санал авах өдрийг Улсын Их Хурлаас тогтоох ёстой гэсэн ийм зохицуулалт байгаа. Тэр дагуу энэ тогтоолын төсөл дээр бол Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг 2016 оны 6 дугаар сарын 29-ний өдөр байхаар тогтоосугай гэсэн байна.


2-т нь, Монгол Улсын дипломат төлөөлөгчийн газар байрладаг гадаад улсад байгаа сонгуулийн эрх бүхий иргэдийн Улсын Их Хурлын ээлжит сонгуулийн саналыг 2016 оны 6 дугаар сарын 17. 18. 19-ний өдрүүдэд авахаар тогтоосугай гэсэн ийм төсөл байна.


Хэлэлцэх асуудалтай холбогдуулж Байнгын хорооны хуралдаанд оролцож байгаа ажлын хэсгийг танилцуулъя.


Сонгуулийн ерөнхий хорооны дарга Содномцэрэн, Сонгуулийн ерөнхий хорооны Нарийн бичгийн дарга Болдсайхан, Сонгуулийн ерөнхий хорооны ажлын албаны дарга Баяндүүрэн, Сонгуулийн ерөнхий хорооны Хуулийн хэлтсийн дарга Энхбаатар байна. 


Эхний асуудлаар буюу санал авах өдрийг тогтоох тухай тогтоолын төсөлтэй холбогдуулж асуух асуулттай гишүүд нэрээ өгье.


-асуулт байхгүй байна. 


Саналтай гишүүд нэрээ өгье.


-байхгүй байна.


Одоо санал хураалт явуулна.


Санал хураалт.


Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг  2016 оны 6 дугаар сарын 29-ний өдрөөр тогтоох саналыг дэмжье гэдгээр санал хураалт явуулъя.


Санал хураалт.


16-16, энэ санал дэмжигдлээ.


Дараагийн санал хураалт.


Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулиар Монгол Улсын дипломат төлөөлөгчийн газар байрладаг гадаад улсад байгаа сонгуулийн эрх бүхий иргэдийн  санал авах өдрийг 2016 оны 6 дугаар сарын 17. 18. 19-ний өдрүүдэд авахаар тогтоох саналыг дэмжье гэдгээр санал хураалт явуулна.


Хуулиар гурван өдөр байгаа.


Гишүүд санал өгье.


16-15, энэ санал дэмжигдлээ.


Одоо тогтоолын төслийг танилцуулъя.


Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг тогтоох тухай Сонгуулийн тухай хуулийн 16 дугаар зүйлийн 16.3, 16.4. 16.6 дахь хэсгийг тус тус үндэслэж Монгол Улсын Их Хурлаас тогтоох нь:


1.Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын ээлжит сонгуулийн санал авах өдрийг 2016 оны 6 дугаар сарын 29-ний өдөр байхаар тогтоосугай.


2.Монгол Улсын дипломат төлөөлөгчийн газар байрладаг гадаад улсад байгаа сонгуулийн эрх бүхий иргэдийн  Улсын Их Хурлын ээлжит сонгуулийн саналыг 2016 оны 6 дугаар сарын 17. 18. 19-ний өдрүүдэд авахаар тогтоосугай.


3.Энэ тогтоолыг батлагдсан өдрөөс дагаж мөрдөнө гэсэн ийм тогтоолын төсөл байна.


Энэ тогтоолын төсөлтэй холбоотой өөр саналтай гишүүд байна уу?


-байхгүй байна.


Тогтоолын төслийг дэмжье гэдгээр санал хураалт явуулна.


Гишүүд санал өгье.


17-16, 94.1 хувийн саналаар энэ санал дэмжигдлээ.


Эхний асуудлаарх Байнгын хорооны санал, дүгнэлтийг Улсын Их Хурлын нэгдсэн чуулганд Нямаагийн Энхболд гишүүн танилцуулъя.


Гурав дахь асуудлыг эхлээд ярья.


Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын 2016 оны ээлжит сонгуульд техник хэрэгсэл хэрэглэх тухай Улсын Их Хурлын тогтоолын төсөл.

Тогтоолын төслийг Сонгуулийн ерөнхий хорооноос ирүүлсэн, эрхэм гишүүдэд тараасан байгаа.


Энэ тогтоолын төслийн саналтай холбогдуулж асуух асуулттай гишүүд байна уу?

-байхгүй байна.


Саналтай гишүүд байна уу?


-байхгүй байна.


Одоо тогтоолын төслийг танилцуулна. Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын 2016 оны ээлжит сонгуульд техник хэрэгсэл хэрэглэх тухай. Сонгуулийн автоматжуулсан системийн тухай хуулийн 6 дугаар зүйлийн 6.1.1 дэх заалтыг үндэслэн Монгол Улсын Их Хурлаас тогтоох нь:


1.Монгол Улсын Их Хурлын болон аймаг, нийслэлийн иргэдийн Төлөөлөгчдийн хурлын 2016 оны ээлжит сонгуулийн сонгогчдын бүртгэлийн үйл ажиллагаанд бүртгэлийн техник хэрэгслийг санал авах, тоолох үйл ажиллагаанд “New Image Cast” санал тоолох төхөөрөмжийг тус тус хэрэглэхийг зөвшөөрсүгэй.


2.Энэ тогтоолыг батлагдсан өдрөөс дагаж мөрдсүгэй гэсэн ийм тогтоолын төсөл байна.


Тогтоолын төсөлтэй холбогдуулж асуух саналтай гишүүд байна уу?


-Нямаагийн Энхболд гишүүн.


Н.Энхболд:  -Урьд нь тогтоолууд яг иймэрхүү маягаар гарч байсан юм билээ. Манай бүлэг дээр ийм асуудал яригдсан. Юу вэ гэхээр, тогтоолд тухайн машины марк, нэрээр нь заавал тавих хэрэг байна уу, үгүй юу гэж. Урьд нь хоёулаа тэгээд л гарчихсан юм билээ л дээ. Цаашдаа анхаарвал яасан юм бэ л гэж хэлж байгаа юм.


Ер нь зохих шаардлага хангасан машин гээд хэлчихвэл, тэртэй тэргүй тэр машин чинь олноор нь худалдаж авч чаддаггүй юм байна билээ, олон төрлийг авбал нэг төрлийн юмыг л бөөнөөр нь авдаг. Тодорхой нэр тавихаар бас янз бүрийн хардлага гараад, яахаараа заавал энэ машин байдаг юм бэ гээд юмнууд гарч магадгүй л юм билээ. Гэхдээ энэ удаад бол урьд нь энэ машиныхаар хоёр гарчихсан юм билээ. Бид нар цаашид тэгж байх уу, үгүй юу гэдгээ бас бодох хэрэгтэй юм. Ер нь хэрэггүй юм даа гэвэл, тэгвэл шаардлага хангах машиныг гээд тавьчихсан байвал. Сонгуулийн өмнө нөгөө машинууд нь зарим нь эвдэрчихвэл яах вэ гээд тийм тохиолдлууд гарч магадгүй юм билээ. Нэг юм уу, хоёр нь эвдэрчихсэн байхад нөгөө нэрээр нь тавьчихсан байдаг, орлуулах юм байдаггүй. Ингээд ийм юмнууд гараад ирвэл яах вэ гэсэн ийм ярианууд гарч байсан. Үүнийг бодолцвол бодолцох ёстой л зүйл юм билээ.


А.Бакей:  -Сонгуулийн хуулиар бол бас сонгууль явуулах тухай бүрдээ хэрэглэх техник хэрэгслийг хэрэглэхийг зөвшөөрсөн тухай Улсын Их Хурлын шийдвэр гарах ёстой юм байна, зохицуулалт нь. Тэгээд 2012 оны орон нутгийн сонгуулиар бас яг ийм тогтоол гарсан байна, 2013 оны Ерөнхийлөгчийн сонгуулиар бас яг ийм тогтоол гарсан байна. Гэхдээ цаашдаа Нямаагийн Энхболд гишүүний хэлж байгаачлан нэр заах уу гэдэг асуудлыг цаашдаа анхаарах ёстой байх аа гэж бодож байна. Энэ удаад мэдээж шинээр техник, хэрэгсэл худалдаж авах тухай асуудал байхгүй учраас байгаа машиныхаа нэрийг тавиад явбал яасан юм бэ гэсэн санал байна.


Ингээд санал хураалт явуулна. Саяын тогтоолын төслийг дэмжье гэдгээр санал хураалт явуулна.


Гишүүд саналаа өгье.


17-16, энэ тогтоолын төсөл дэмжигдлээ.


Байнгын хорооны санал, дүгнэлтийг нэгдсэн чуулганд Тэмүүжин гишүүн танилцуулъя.


Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төсөл.

Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай саналаа Сонгуулийн ерөнхий хорооноос ирүүлснийг эрхэм гишүүдэд тараасан байгаа.


Ингээд Сонгуулийн ерөнхий хорооны дарга Содномцэрэн саналаа танилцуулна.


-Содномцэрэн даргыг урьж байна.


Ч.Содномцэрэн:  -Эрхэм гишүүдийн өнөөдрийн амрыг эрье. Монгол Улсын Их Хурлын сонгуулийн тухай хуулийн 22.5-д хэсэгт Улсын Их Хурлын сонгуулийн тойргийг энэ хуульд заасан сонгуулийн тогтолцоо аймаг, нийслэлийн сум, дүүргийн хүн амын тоо, засаг захиргаа, нутаг дэвсгэрийн нэгжийн хуваарийг харгалзан санал авах өдрөөс 150-иас доошгүй хоногийн өмнө Улсын Их Хурал байгуулж тойргийн нутаг дэвсгэр, дугаар, төв, мандатын тоог тогтооно гэж заасан.


Энэ дагуу Сонгуулийн ерөнхий хороо 2016 оны 1 дүгээр сарын 6-ны өдөр хуралдаад Улсын Их Хуралд санал хүргүүлэх нь зүйтэй гэж ингэж үзсэн. Энэ тойрог, мандатын тойргийг байгуулах, мандатын тоог тогтоохдоо өмнө нь хэрэглэж байсан аргачлалаа баримталсан. Энд бол Улсын Их Хурлын сонгуулийн тухай хуулийн 22.5 дахь хэсэгт тойрог байгуулах, мандатын тоог тогтоохдоо гурван асуудлыг харгалзан үзэхээр хуульчилсан байгаа.
1/сонгуулийн тогтолцоо, 2/хүн амын тоо, 3/засаг захираа, нутаг дэвсгэрийн нэгжийн хуваарийг харгалзана гэж ингэж заасан байгаа юм.


Сонгуулийн ерөнхий хороо тойрог байгуулах, мандатын тоог тогтоохдоо Сонгуулийн тухай хуулийн энэ гурван зүйлийг харгалзан үзсэн. 1-д, сонгуулийн тогтолцоог Сонгуулийн тухай хуульд Улсын Их Хурлын 48-аас илүүгүй гишүүнийг олонхын сонгуулиар 28-аас илүүгүй гишүүнийг хувь тэнцүүлэх сонгуулиар тус тус сонгоно. Улсын Их Хурлын 48-аас илүүгүй гишүүнийг 26 тойргоос сонгоно гэж ингэж заасан. Ингээд 26 тойрог 48 мандат байхаар энэ тогтолцоог харгалзаж үзсэн.


2-т нь, хүн амын тоог харгалзаж үзсэн. Их Хуралд бол хоёр санал хүргүүлсэн. Нэгдүгээрт, 1 сарын 6-ны өдөр хуралдаад санал хүргүүлэхэд Улсын бүртгэл, статистикийн ерөнхий газраас Сонгуулийн ерөнхий хороонд 2015 оны жилийн эцсийн хүн амын тоо ирээгүй байсан. Тийм учраас хороо хуралдаад цаг тулгамдсан учраас 2011 оны тоогоор нь явуулсан байгаа. 2011 оны хүн амын тоонд үндэслээд, 2012 оны сонгуулийн мандатыг хуваарилсан тэр саналыг бас хүргүүлсэн.


Дараа нь, 1 сарын 18-ны өдөр Улсын бүртгэл, статистикийн ерөнхий газраас нийгэм, эдийн засгийн дүнгээ олон нийтэд мэдээлсэн. Ингээд 18-ныхаа өдөр статистик олон нийтэд мэдээллээ хийчхээд Сонгуулийн ерөнхий хороонд 2015 оны жилийн эцсийн хүн амын тоогоо ирүүлсэн. Мөн өдөр нь Сонгуулийн ерөнхий хороо хуралдаад Улсын бүртгэл, статистикийн ерөнхий газраас ирүүлсэн хүн амын 2015 оны жилийн эцсийн тоонд үндэслээд мандатын тоог аймаг, нийслэл, дүүргүүдээр дахиж тооцож гаргаад мөн өдрөө Төрийн байгуулалтын байнгын хороо, Их Хурлын даргад хүргүүлсэн байгаа. 2 дахь нь, 2015 оны хүн амын жилийн эцсийн урьдчилсан дүнг тооцсон гэдгийг хэлж байна.


3-т, хууль заасан үндэслэл бол засаг захиргаа, нутаг дэвсгэрийн нэгжийн хуваарийг харгалзана гэсэн ийм заалт байгаа. Монгол Улсын засаг захиргаа, нутаг дэвсгэрийн нэгжийн хуваарьт өөрчлөлт ороогүй учраас энэ хэвээр нь авч үзсэн. Ингээд  бид нарын оруулсан саналаар бол, та бүхэнд танилцуулъя. 


Хөвсгөл аймаг нийт хүн ам нь 128385, мандатын тоо 2 


Өвөрхангай аймаг нийт хүн ам нь 115126, мандатын тоо 2


Сэлэнгэ аймаг нийт хүн ам нь 107641, мандатын тоо 2


Дархан-Уул аймаг 102044 хүн амтай, мандатын тоо 2


Баян-Өлгий аймаг 97387 хүн амтай, мандатын тоо 2 оногдож байна.


Орхон 96586 хүнтэй, мандатын тоо 2.


Ингээд энэ тооцоогоор энэ зургаан аймаг бол 2 мандаттай. Үлдсэн аймгууд 1 мандаттай болж байгаа. 


Аймгийн дүнгээрээ нийтдээ 1 сая 663 мянга 150 хүн амтай, нийт 26 мандат оногдохоор тооцоо гарч байгаа. Аймгийн дунджаар 63 мянган хүнд 1 мандат оногдож байгаа юм. 


Нийслэлийн дүүргээр авч үзье.


Хан-Уул дүүрэгт Багахангай, Багануур, Налайх нийлээд, Хан-Уул бол 147 мянга, Багахангай 4152, Багануур 30144, Налайх 36754. Ингээд нийтдээ 3 мандат оногдохоор тооцоо гарч байгаа.


Баянзүрх дүүргийн хүн ам 328388. Үүнд нь харьцуулахад 5 мандат


Сонгонохайрхан дүүрэг бол 314723 хүн амтай, 5 мандат оногдохоор тооцоо гарч байна.


Баянгол дүүрэгт хүн ам 222241 хүн амтай, 4 мандат оногдохоор тооцоо гарч байна. 


Чингэлтэй дүүрэг 169703 хүн амтай, 3 мандат оногдохоор тооцоо гарч байна. 


Сүхбаатар дүүрэг 145138 хүнтэй, 2 мандат оногдохоор. Ингээд нийслэлийн дүнгээрээ бол 1 сая 368 мянга 449 хүн амтай, 22 мандат оногдохоор гарч байна. Нийслэлийн 63 мянган хүн тутамд 1 мандат оногдохоор, аймагтайгаа дунджаар адилхан гарч ирж байгаа юм.


Улсын дунджаар бол нийт 3 сая 61 мянга 599 хүн амтай, 2015 оны жилийн эцсийн байдлаар, 48 мандат. Ингээд мөн улсын дунджаар бол 63 мянган хүн тутамд 1 мандат оногдохоор ийм тооцоог Улсын Их Хуралд хүргүүлсэн. 


Хэлэлцэн шийдвэрлэж өгөхийг хүсье.


А.Бакей:  -Танилцуулж дууссан уу.


-Бямбацогт гишүүн.


С.Бямбацогт:  -Баярлалаа. Сая Содномцэрэн дарга танилцуулга хийлээ, тойргийн мандатын тоо тогтоох талаар.


Та хоёр албан бичиг ирүүлсэн байгаа, 1 дүгээр сарын 11-нд нэг албан бичиг, 1 дүгээр сарын 18-нд бас нэг албан бичиг ирүүлсэн. Энэ хоёр ирсэн албан бичиг дээр бол тойргийн мандатын тоо бол өөр, өөр байхаар туссан байгаа. Эхний ирүүлсэн албан бичигт бол үндсэндээ хуучин, 2012 оны сонгуулийн тойргийн мандатын тоо хэвээр байхаар, сүүлийн ирүүлсэн албан бичигтээ та мандатын тоог өөрчлөхөөр оруулж ирсэн байгаа. Энэ хоёр албан бичиг хоёулаа хүчинтэй юм байна гэж ойлголоо. Хоёр албан бичиг хоёулаа хүчинтэй юу?


Хоёулаа хүчинтэй гэсэн үү, Содномцэрэн дарга аа? Тийм учраас би энэ дээр юу гэж хэлэх гэж байна вэ гэхээр эхний ирсэн албан бичгээр нь үндэслэж өөрөөр хэлбэл, 2012 оны мандатын тоогоор асуудлыг хэлэлцүүлж өгөөч ээ гэсэн саналыг гаргаж байна. 1 дүгээр сарын 11-нд ирсэн албан бичиг дээр үндэслэж энэ албан бичигт тусгасан саналыг, хавсралтад тусгасан саналыг хэлэлцүүлж өгөөч ээ гэсэн саналыг гаргаж байна. Тэнд суурилж.


А.Бакей:  -Содномцэрэн дарга тайлбар, хариу хэлье. 2 дугаар микрофонд.


Ч.Содномцэрэн:  -Хоёр албан бичиг хоёулаа хүчинтэй. Яагаад гэхээр 2016 оны 1 сарын 11-ний 6 тоот албан бичиг бол гурван санал хүргүүлсэн байгаа. Нэгдүгээрт нь, санал авах өдрийг тогтоож өгөөч ээ гэж. Хоёрдугаарт нь, техник хэрэгсэл ашиглах зөвшөөрөл гаргаж өгөөч ээ гэсэн. Гуравдугаарт нь, тойргоо байгуулаад мандатын тоо, төв, дугаарыг тогтоож өгөөч ээ гэсэн ийм албан бичиг байгаа юм. Энэ бол хүчинтэй.


Хоёр дахь албан бичиг нь 2015 оны 1 сарын 18-ны өдрийн Улсын бүртгэл, статистикийн ерөнхий газраас гаргасан 2015 оны жилийн эцсийн хүн амын тоог үндэслээд мандатын тоог тогтоосон саналаа Улсын Их Хуралд хүргүүлсэн ийм албан бичиг байгаа. Тийм учраас энэ албан бичгүүд хүчинтэй гэж үзэж байгаа юм.


А.Бакей:  -Нэг асуудлаар хоёулаа хүчинтэй байж болох юм уу?


Тэгэхээр яаж хэлэлцэнэ гэсэн үг вэ?


С.Бямбацогт:  -Миний саналаар санал хурааж өгөөч.


А.Бакей: -Ямар санал байна вэ?


-Бямбацогт гишүүн саналын томьёоллоо хэл.


С.Бямбацогт:  -Сая Содномцэрэн дарга хариуллаа, хоёр албан бичиг хоёулаа хүчинтэй. Энэ хоёр албан бичиг дээр мандатын тоо ялгавартай тогтоогдсон гэж байна. Тэгэхээр эхний ирсэн албан бичгийнх нь дагуу мандатын тоог тогтоосон хавсралттай, үүгээр нь асуудлыг хэлэлцээд явъя гэсэн санал гаргаж байна. Энэ саналаар санал хураалгаж өгнө үү гэж танаас хүсэж байна.


А.Бакей:  -Одонтуяа гишүүн.


С.Одонтуяа:  -Өчигдөр бас Ардчилсан намын бүлэг хуралдаад энэ асуудлыг ярилцсан. Мандатын тооны асуудал байгаа, сонгуулийн тойрог байгуулах, тойргийн мандатын тоо. Энэ дээр ямар ч гэсэн Дорноговь, Говь сүмбэр аймгийг нэгтгэхээсээ илүү Говь сүмбэр аймгийг хүн амын тоотой нь харьцуулаад Дундговь аймагтай нэгтгэх нь зүйтэй юм гэсэн санал гаргасан.


Хоёрдугаарт, аймгаас 4 мандатыг хасаж нийслэл дээр 4 мандатыг нэмэх асуудлаар Ардчилсан намын бүлгийн шийдвэр гарсан учраас бас энэ саналын дагуу санал хураалгаж өгөх хүсэлтэй байгаа.


А.Бакей:  -Одонтуяа гишүүний санал бол мэдээж зарчмын зөрүүтэй санал байна. Тэр бол зарчмын зөрүүтэй саналаар тус тусдаа санал хураалт явагдана. Зарчмын зөрүүтэй саналаа та томьёолж байгаарай, хуудас өгөх хэрэгтэй байна.


-Тэмүүжин гишүүн саналтай гэсэн үү? Яг энэ асуудлаар.


Х.Тэмүүжин:  -Сонгуулийн ерөнхий хороо хоёр огноотой доторх мандатын тоог хоёр өөрөөр хуваарилсан хоёр бичиг ирүүлчихсэн. Эхнийх, хойд гээд хоёр бичгийнхээ аль нь хүчинтэй юм бэ гэдэг дээр нэг шийдвэр хэлэх ёстой болохоос биш хоёулаа хүчин төгөлдөр гээд сууж байж зохимжгүй л дээ.


А.Бакей:  -Улсын Их Хурлын гишүүн Бямбацогтын саналаар Сонгуулийн ерөнхий хорооноос 2016 оны 1 дүгээр сарын 11-ний өдөр ирүүлсэн тогтоолын төслөөр хэлэлцүүлэг явуулъя гэсэн санал хэллээ гэж бодсон.


Энэ саналыг дэмжье гэдгээр санал хураалт явуулна.


18-12. 


Тэгвэл энэ төсөл дээр тулгуурлаад зарчмын зөрүүтэй саналаа хураагаад явахаар боллоо гэсэн үг.


Одоо зарчмын зөрүүтэй саналтай гишүүд саналаа өгье. Саналынхаа үндэслэлийг бас тайлбарлана.


Асуулттай гишүүд байна уу? Энэ хооронд зарчмын зөрүүтэй саналаа ирүүлж байгаарай.


-Лүндээжанцан гишүүнээр тасаллаа.


Гончигдорж гишүүн асуулт асууя.


Р.Гончигдорж:  -Баярлалаа. Миний асуулт тун энгийн. Бэлтгэж магадгүй байх, тэгвэл дараа нь бичээд.


Ерөөсөө л 2012 оны сонгууль болоход энэ аймгуудын хүн амын тоо ямар байсан бэ гэсэн статистик надад өгөөч. Дашрамд хэлэхэд сүүлд ирүүлсэн дээр мандат хуваарилах дээр жишээлбэл, Орхон аймаг 96586, Архангай 94614 байгаа юм. Ялгаа нь болохоор 1800-н хэд байгаа юм. 1800-н хэд дээр шууд үсрэлтээр 1 мандатаар гарч ирж байгаа байхгүй юу, жишээлбэл. Би тэгээд хүн амын тоог нь өмнөхтэй нь харьцуулаадахъя. Үнэхээр энэ аймгууд хүн ам нь цөөрчхөөд 2 мандатаас 1 мандат руу ухрах зайлшгүй шаардлага үүсэж үү, эсвэл хүн ам нь хэвээрээ байхад өмнө нь гаргаж байсан мандатын хуваарилалтын бодлого томьёо нь өөрчлөгдөв үү гэж. Манайх цөөрөөгүй, нэмэгдсэн байх ёстой.


А.Бакей:  -Нэгдсэн журмаар хариулъя. 


-Оюунхорол гишүүн.


Д.Оюунхорол:  -Баярлалаа. Гончигдорж гишүүнтэй санал нэг байна. Нэгдүгээрт, 2012 оны Сонгуулийн хуулийг өөрчилж байхад сонгуулийн системийг холимог тогтолцоо болгож авсан. Энэ үед бол баруун аймгуудын, бас олон аймгуудын тойргийг бууруулсан. Жишээлбэл, Завхан 3 гишүүнтэй байсан, 2 болгосон. Холимог болгож 1 тойргийг нь авахдаа Улаанбаатар хотод хүн амын төвлөрөл их байна, ер нь сонгуульд оролцож байгаа намуудын сонгогчдын өгсөн санал үнэгүйдэж орхигдож байна. Тийм учраас сонгуулиа холимог систем болгож сонгогчдын саналыг гээхгүй, хаяхгүйгээр улс төрийн намуудаасаа авч үздэг, төрийн бодлогодоо шингээдэг байх ёстой гэсэн ийм зарчмаар авсан. Тийм учраас одоо дахиад сонгуулийн тойргийг бууруулах тухай ярьж байгаа нь, арай буруу гэж би үзэх гээд байгаа юм. Тийм учраас энэ асуудалд яг манай Сонгуулийн ерөнхий хороо яаж хандсан бэ? Холимог тогтолцоо гэдэг маань өөрөө энэ сонгуулийг илүү шударга явуулах, илүү хөдөө, аймаг, орон нутгийн төлөөллийн ардчиллыг нь бүрэн бүтэн оруулах тийм боломж, бололцоог хангаж өгч байсан гэж үзэж байгаа юм. Тийм учраас энэ асуудал дээр та хариултаа өгөөч ээ гэж үзэж байна. Дараа нь, Завхан аймгийн 2012 оны сонгуульд орж байсан тэр үеийн тоо одоогийн тоотой харьцуулж хэлж өгөөч. 


Нөгөө талаас өнөөдөр бараг аймаг, хөдөө орон нутаг чинь алслагдсан. Жишээлбэл, Улаанбаатар хот Монгол Улсын газар нутгийн 0,3 хувийг эзэлж байгаа буюу 3 мянга хуваасны нэг хэмжээний газар нутаг, дэвсгэрийг эзэлдэг. Завхан аймаг бол Монгол Улсын газар нутгийн 5,75 хувь буюу Монгол Улсын газар нутгийн 20 хуваасны 1-ийг эзэмшдэг юм. Тийм учраас Үндсэн хуулиар ер нь газар нутаг, хүн ам, захиргаа, нутаг дэвсгэрийнхээ төлөөллийг оролцуулж байж энэ бодлого, шийдвэрээ гаргадаг байсан энэ тогтолцоог та бүхэн маань хэрхэн юу гэж үзэж байгаа вэ гэсэн ийм асуултуудыг асууж байна.


А.Бакей:  -Дараагийн гишүүний асуултыг нэг мөсөн асуулгачихъя.


-Тэмүүжин гишүүн. Тэгээд бичиж авч байгаад нэг мөсөн хариулъя.


Х.Тэмүүжин:  -Сонгуулийн ерөнхий хороо үнэхээр хариуцлагагүй байна. Хоёр өөр тогтоол биччихсэн. Үндэслэлүүдээ хийхдээ уг нь сүүлийн тогтоол дээрээ тойрог болон мандатын тоог хийхдээ хүн амын өсөлт, хүн амын тоо болон гээд олон юмнуудыг үндэслэж байгаад гаргалаа гээд хэлчихсэн. Тэгээд Улсын Их Хурлаар тоглоом хийж байгаа юм уу, яагаад хоёр өөр агуулгатай, хоёр өөр тогтоол биччихээд, тэгээд  энэ нь хүчинтэй, энэ нь хүчингүй гээд хэлчихгүй хоёулаа хүчинтэй юм, та хэд өөрийнхөө дураар шийд гэдэг байдлаар оруулж ирж байгаа бол нэртэйгээр нь таван тогтоол оруулаад ирэхгүй яасан юм бэ? Өнөөдөр байгаа, ядаж Улсын Их Хурал дээр байгаа гурван бүлэгт нь зориулаад, бие даагчдад нь нэгийг бичээд. Энэ бол үнэхээр хариуцлагагүй.


Д.Оюунхорол:  -Улсын Их Хурлын алдаа шүү дээ, Тэмүүжин сайд минь.


Х.Тэмүүжин:  -Та дуугүй байж бай даа, тантай би юм ерөөсөө яриагүй байна шүү. 


Д.Оюунхорол:  -Та бодож ярь.


Х.Тэмүүжин:  -Би юу бодохоо өөрөө мэднэ, за. Би юмаа ярьж байна. Тийм учраас ийм хариуцлагагүй байдлаар хоёр үзүүртэй зүү шидэж байгаа юм шиг хоёр, гурван тогтоол оруулж ирдэг бол Төрийн байгуулалтын байнгын хороо энэ дээрээ нэг арга хэмжээ авсан нь дээр байх. Ямар нэгэн байдлаар хариуцлага тооцох ёстой байх. Асуудал хөндөх ёстой байх.


-Асуух юм алга, дараа нь саналаа бичээд явуулчихъя.


А.Бакей:  -Эхний хоёр гишүүн буюу Гончигдорж гишүүн, Оюунхорол гишүүний асуултад хариулъя. Ер нь аливаа бичиг баримтыг нэг л юм оруулж ирдэг шүү дээ.


-2 дугаар микрофонд Содномцэрэн дарга.


Ч.Содномцэрэн:  -Гишүүдийн асуултад хариулъя. Гончигдорж гишүүний асуултад хариулъя. 2012 онд хүн амын тоо хэд байсан бэ гэж асуусан. Статистикийн ерөнхий газраас 2012 онд ирүүлсэн тоогоор бол улсын хэмжээний хүн ам бол 2 сая 809 мянга 693 байсан. Сая манайд 1 сарын 18-ны өдөр ирүүлсэн тоогоор бол Монгол Улсын хүн ам 3 сая 61 мянга 599 болсон. Үүний дотор Архангай аймаг 2012 онд 91 мянга 894 хүн амтай байсан. 2016 оны 1 сарын 18-ны өдөр ирүүлсэн тоогоор 94 мянга 641 хүн амтай болсон байна.


Оюунхорол гишүүний асуултад хариулъя. Завхан аймгийн хүн ам 2012 онд 69 мянга 672 байсан байна. 2016 оны 1 сарын 18-ны өдрийн тоогоор Завхан аймаг 70 мянга 972 хүнтэй  гэсэн ийм тооцоо ирүүлсэн. Завханаас яагаад мандат хассан бэ гэдэг асуулт гарсан. Энэ бол Сонгуулийн ерөнхий хороо бол өмнө нь мандатын тоог тогтоож байсан аргачлалынхаа дагуу л бодсон. Түүнээс, Завханыг хасъя, Архангайг хасъя гэж ярьж байгаад хасаагүй. Яагаад гэхээр өмнө нь 1992 оноос хойш нэг л аргачлалаар бодож ирсэн. Тэр нь бол нийт хүн амынхаа тоог мандатынхаа тоонд хувааж байсан. Тэгээд 1 мандатад ноогдох хүн амын тоо гардаг. Түүнийгээ аймаг, дүүргийнх нь хүн амын тоонд хуваагаад энэ дүүрэгт, энэ аймагт хэдэн мандат ноогдож байна вэ гэдгийг л гаргаж байсан.


Хоёрдугаарт бол, сая зарим аймгийн мандатын тоо хасагдаад заримынх нь нэмэгдсэн нэг л шалтгаан байгаа. Энэ бол Улсын Их Хурлын сонгуулийн тухай хуулийн 12.3-т аймаг, нийслэлийн хүн амын дунджийг мандатын тоог тогтоохдоо ялгавартайгаар авч үзнэ гэсэн ийм заалт байсан. Энэ заалт нь бол сая Сонгуулийн тухай хууль батлагдахад хүчингүй болсон. Өмнө нь Улсын Их Хурлын сонгуулийн тухай хуулийн ялгавартайгаар тооцно гэсэн заалтыг үндэслээд аймаг, нийслэлийн мандатын тоог тогтооход аймгийн дундаж нь 40 гаруй мянгатай, нийслэлийн дундаж 80 гаруй мянгатайгаар тогтоогддог байсан. Энэ заалт байхгүй болсноос аймаг, нийслэл, дүүрэгт 63 мянгаар адилхан тогтоогдож байгаа.


Их Хурлын Байнгын хороо, ажлын хэсэг дээр хуралдаж байхад Сонгуулийн ерөнхий хороо санал тавих хүсэлт гаргасан. Харамсалтай нь хүлээж аваагүй, намын бүлгүүд тохиролцсон 7 асуудлаараа ярилцана гээд Сонгуулийн ерөнхий хорооны саналыг хүлээж аваагүй шүү. Бидэнд энэ хуульд саналаа хэлээд оруулах, зөвхөн энэ биш олон санал байсан шүү. Тэр үед тохиролцсон 7 асуудлаараа ярилцана гээд манай саналыг хүлээж аваагүй шүү гэдгийг хэлье.


Гуравдугаарт, Тэмүүжин гишүүний асуултад хариулъя. Нэг хэсэг нь манай аймгаас мандатын тоог хаслаа, Сонгуулийн ерөнхий хороо хариуцлагагүй байна, нэг хэсэг нь нэмлээ, хариуцлагагүй байна гэж ингэж ярьж байна. Бид, Сонгуулийн ерөнхий хороо хуулиа л барина. Түүнээс тэр аймгийн хасаад тэрэн дээр нэмье гэсэн ийм бодлоор ажиллаагүй шүү. Өмнө нь хийгдэж байсан аргачлалын дагуу л бид тооцож Их Хуралд саналаа оруулж ирж байгаа. Улсын Их Хуралд бүрэн эрх нь байгаа шүү. Тойргоо байгуулаад мандатаа тогтоох бүрэн эрх нь Их Хуралд байгаа.


А.Бакей:  -Энэ дээр ярих асуудал байгаа.


-Болд гишүүн асуулт асууя.


Л.Болд:  -Тойрог хуваарилахаар сүүлийн 25 жилийн түүхийг ярих шаардлага гардаг л даа. Бид олон ч Сонгуулийн хуульд тойрог ярьж байсан. Тухайн үедээ энэ чинь парламент, хүн амын тоотой нийцэх ёстой. Нийслэлийн мандат нэмэгдэх ёстой гэхээр урдаасаа дандаа хүн амын тооллого ярьдаг байсан. Тэр нь арван жилд нэг удаа болдог. Тэгээд арван жилийн өмнө болсон тооллогын дүнг яриад энэ тооллогын дүнг л бид барина, өөр тооллогын дүнг барьж болохгүй. Ингээд нийслэлийн мандатыг нэмж болдоггүй ийм л олон жил өнгөрсөн. Одоо сүүлийнхийг би сайн мэдэхгүй байна. Яг ямар тоогоо бариад байна вэ? Үүнийг тодруулж өгөөч.


Одоо хэлэлцэх болсон, өргөн барьснаар бол жишээлбэл, нийслэлийг аваад үзвэл түрүүний таны танилцуулснаас өөр юмыг хэлэлцэх болчихлоо шүү дээ, өмнөх бичгийг чинь. Түүгээрээ та дахиж нэг тодруулахгүй юу. Нэг аймагт хэчнээн иргэдэд мандат ноогдож байна, нийслэлд хэчнээн иргэдэд мандат ноогдож байна вэ.Тэр дотроо дүүргүүд яаж тэр харилцаа нь байна вэ гэдэг тоог одоо хэлэхгүй бол та нарын тараасан өмнөх, бидний өмнө байгаа материал хүчингүй болчихлоо.


Тэгээд нэг зүйлийг маш буруу яриад байгаа юм. Бид нар Үндсэн хуулиа маш буруу ойлгож яриад байгаа юм. Тэр аймгийн тойрог гэж яриад байна, тэр аймгийн гээд. Биш л дээ. Бид бол сенат, Холбооны Улсын сенатыг байгуулаагүй. Бид төлөөлөгчдийн танхим, энэ улсын парламентыг байгуулж байгаа юм. Энэ бол, бид тангараг өргөхдөө тэр аймгийн иргэдээ төлөөлж гэж тангараг өргөдөггүй, нийт улсын иргэнийг төлөөлж тангараг өргөдөг. Тэр утгаараа үзвэл та бол зөвхөн тойрог ярих ёстой. Нэгдүгээр тойрог, хоёрдугаар тойрог, гуравдугаар тойрог гэж явах ёстой. Ер нь хамгийн шударгаар хэрвээ бид зөвөөр шийдье гэвэл үнэхээр 3 сая хүнээ 48-д хуваахад нэг тойрогт 62 мянган хүн ноогдож байгаа юм. Ерөөсөө 62 мянган хүнээр нь таслаад, таслаад л тойргоо хийх ёстой. 1, 2, 3, 4, 5 гээд. Нэгэнт бид томсгосон тойрог, улс нэг тойрог гэсэн энэ системүүдийг авч үзээгүй учраас. Тийм учраас Баянзүрх дүүргийн тойрог гээд 4, 5 мандаттай тойрог байдаг, зарим нэг дүүргүүдийг энд, тэнд аваачиж наадаг, эсвэл нутаг дэвсгэрээр хийж байгаа бол нааж байгаа дүүргүүд ч гэсэн наагдах ёсгүй шүү дээ. Аймгууд ч гэсэн наагдах ёсгүй. Үнэхээр аймаг, дүүрэг л юм бол хэн нэгэнтэй наалдахгүй өөрийнхөө тойрог болоод л явах ёстой. Эхлээд энэ зарчмаа өнөөдөр бид Үндсэн хуулиа нэг утгаар зөв ойлгож зөв тайлбарлаж энэ удаа нэг засчихмаар байгаа юм. Хамгийн зөв нь уг нь хүн амынхаа тоогоор тойргоо хуваарилах ёстой. Тэгж чаддаггүй юмаа гэхэд тэр нутаг дэвсгэрийнхээ зарчмаар бүх нутаг дэвсгэрт тусдаа тойрог байхаар тэрийг тусгайлан хуульчлах ёстой. 


Нийслэл бол тэгсэн байсан, 4 мянган хүнтэй Багахангай дүүрэг, 30 мянган хүнтэй Багануур, 36 мянган хүнтэй Налайх дүүрэг адилхан нэг, нэг тойрог болж байх жишээтэй. Нийслэл бол тэгж хуваарилсан байсан. Тэгэхээр бид энэ дээр тойргийн хувьд зөв. Энэ бол ардчиллын суурь зарчим зөв хэрэгжих, парламент цаашдаа зөв ажиллах. Зүгээр нэг аймаг, нутгийн боосууд цуглаад байгаадаа биш ерөөсөө энэ улс орныхоо нийтлэг хөгжлийн бодлогыг тодорхойлдог, хууль тогтоомжийг гаргадаг ийм л парламент болох ёстой.


Одоо ингэж яриад байгаа юм, аймгийн мандат ингэхээр цөөрчихлөө гэж. Аймгийн мандат гэж байхгүй, энэ бол яг л тэр дугаартай тойргийнхоо мандат байх ёстой. Хэрвээ аймгаа мандат гэж ярьж байгаа бол одоо Их Хуралд сонгогдоод тэр аймагтаа амьдарч байгаа гишүүд хэд байгаа юм бэ? Эсвэл хотоос аймагт очиж дэвшээд сонгогдчихоод тэр аймаг уруугаа нүүгээд явчихсан гишүүд хэд байгаа юм бэ? Эсвэл тэр шаардлагыг нь тавья л даа. Би зарчмын зөрүүтэй санал оруулъя. Болж байна, аймгийн мандатыг нэмье. Тэгвэл тэр гишүүд нь тэр аймагтаа амьдарна. Тэгж байж үнэхээр тэр аймгийг гишүүд дүүргэдэг, гишүүн байхаар тэр аймаг эзэнтэй, гишүүн нь хотод ирчихээр эзэнтэй, эзэнгүй нь тодорхойгүй ийм болдог байж болохгүй л дээ. Энэ зарчмаа тохиръё. Тэгвэл болж байна. Ийм хэдэн суурь юмаа бид тогтохгүй бол энэ өөрөө бид нарын ардчиллын, төрийн байгуулалтынхаа хамгийн гол амин судсыг бид нар анхнаас нь буруу голдрилоор тавьчхаад байгаа юм. Ийм саналуудыг Сонгуулийн ерөнхий хороо юу гэж үзэж байгаа вэ? Энэ тал дээр саналаа хэлээч.


А.Бакей:  -Болд гишүүн асуулт биш санал байна, тийм ээ?


-Асуулт уу.


Уянга гишүүн асууя.


Г.Уянга:  -Ер нь Үндсэн хуулийнхаа дагуу бид нар төрийн сүлдэндээ тангараг өргөсөн шигээ нийт улс, ард түмнийхээ эрх ашгийг хангаж ажиллахаа урьтал болгодог бол уул нь 100 хувь пропорциональ, Монгол Улс тэр чигээрээ нэг тойрог байх энэ системийг авч болох байсан. Сая Сонгуулийн хуулийг хэрэглэдэг Шударга ёс эвслийн бүлгээс яг энэ санал гаргасан, тэгээд энэ яваагүй. Тэгэхээр одоо байгаа энэ систем дээр хүнээ дагасан мандатын хуваарь хийхээс өөр аргагүй болчхоод байгаа юм. Тэгэхээр би энэ зарчмыг нь дэмжиж байгаа юм.


Гэхдээ одоо нэг асуулт байна. Тэр бол Монгол Улсын хүн амын тал нь суурьшил төвлөрчихөөд байгаа энэ дүүргүүдийн хүн амын өсөлтийг яг түрүүний тойрог, тойргоо асуугаад байсан шиг хэлж өгөөч. 2012 оны сонгуулиар хэд байгаад нэмэгдсэн коэффициент нь хэд хэдэн хувьтай байгааг гаргаад хэлээд өгөөч ээ гэдгийг асуух гэсэн юм. Ер нь бид нар яваандаа Монгол Улс өөрөө нэг мандат байж байж тойрог уруугаа төсвөө ч гэсэн тал тал тийшээ хувааж цацдаггүй, бүгдээрээ улсын нийтлэг эрх ашгийн төлөө явдаг ийм парламенттай болъё гэвэл гарцаагүй Монгол Улс нэг тойргоос сонгогдсон ийм Их Хурлын гишүүд байхаас өөр арга байхгүй. Энэ уруугаа бүгдээрээ явах юмаа хийх ёстой. Энэ удаагийн парламент энэ бололцоог ашиглаж чадаагүй. Энэ бол дараагийн парламентаас л яригдах асуудал болж хувирах байх. Одоо байгаа системд бол хүнээ дагасан мандатын хуваарь хийхээс өөр ямар ч аргагүй учраас үүнийг дэмжиж байгаа юм.


Би бас нэг юм ойлгохгүй байна. Саяын санал хураалтаар эхний ирүүлсэн тогтоол хуучнаараа байна шүү дээ, Содномцэрэн дарга аа? Одоо бид хуучин 48 тойрог дээрээ нэмэх үү, үгүй юу гэж санал хураалт явах болчхоод байна уу? Тэгвэл та дүүргүүдийн хуваарийг хэлээд өгчих. Тэгээд боллоо. Баярлалаа.


А.Бакей:  -Болд гишүүн, Уянга гишүүн нарын асуултад хариулъя.


Ч.Содномцэрэн:  -Болд гишүүний асуултад хариулъя. Сүүлийн асуултаас эхлээд хариулъя. Ер нь би Болд гишүүний ярьсантай санал нэг байна. Үндсэн хуульд бол Улсын Их Хурлын гишүүн ард түмний элч мөн бөгөөд нийт иргэн улсын ашиг сонирхлыг эрхэмлэн батална гэсэн заалт байдаг, 23 дугаар зүйлд. Тэгэхээр Болд гишүүн түрүүн хэлсэн, аймгийн тойргийн ч гэдэг юм уу ийм гишүүн гэдэг ойлголтоор явах нь, би ч өөрөө бас гишүүн байж үзсэн. Миний Улсын Их Хурлын гишүүний үнэмлэх дээр бас ийм бичиг байдаг шиг санагдаж байна. Үндсэн хуулиас заачихсан, нийт ард түмний элч бөгөөд улсын нийт ашиг сонирхлыг эрхэмлэн баримтална гэсэн ийм. 


Ер нь цаашдаа Сонгуулийн ерөнхий хороо ийм  ч бодолтойгоор мандатынхаа хуваарилалтыг хийж санал оруулж байсан. 1992 оноос хойш аваад үзэхээр аймгуудынх бол нэг, хоёроор багасаад л яваад байгаа юм. Намайг Их Хуралд дэвшээд гишүүн болж байхад манай Завхан аймаг бол гурван мандаттай л байсан. Түрүүн Оюунхорол гишүүн хэлсэн. Одоо хоёр болчихсон. Одоо ингээд шинэ хуулиар хуучин аргачлалаараа бодоод үзэхээр нэг л болчхож байгаа юм. Яагаад вэ гэхээр хүн амын тоо нь цөөрчихсөн. Тэгэхээр үүнийгээ цаашдаа гишүүд, Улсын Их Хурал хуульд өөрчлөлт оруулахдаа орон нутгийнх дээр хүн амын тоог нь заачихсан байдаг. Төдөөс төд бол төдөн төлөөлөгчтэй байна, төдөөс дээш бол төд байна гэсэн. Цаашдаа бид ч ийм юм бодож байгаа. Хүн амынх нь тоотой харьцуулаад газар нутгийнх нь хэмжээгээр хязгаар хийж өгөхгүй бол яг одоогийн арга барилаараа явбал зарим аймаг бараг мандатгүй, энэ аргачлалаар бодвол мандат хуваарилагдахгүй ч байхаар ийм болох юм ирээдүйд гарах юм билээ шүү гэдгийг би хэлчихье гэж бодож байгаа юм.


Хоёрдугаарт, ямар тоо баримталсан бэ гэж байна. Ер нь энэ тооцоог хийхдээ би түрүүн хэлсэн, 2015 оны 1 дүгээр сарын 18-ны өдрийн Улсын бүртгэл, статистикийн газраас гаргасан 2015 оны жилийн эцсийн хүн амын тоог баримталж энэ мандатын судалгаа тооцоог гаргаж ирсэн. 2012 онтой харьцуулбал би түрүүн хэлсэн, 2012 онд сонгуулийн үед 2 сая 800 мянган хүнтэй байсан, одоо 3 сая 61 мянган хүнтэй болчихсон байгаа. Хүн амын өсөлтийг нь аваад үзэхээр бол аймгуудаасаа нийслэлдээ 2 дахин нэмэгдсэн байгаа ийм л тооцоо гарч байгаа юм.


Уянга гишүүний асуултад хариулъя. Ер нь хүн амын өсөлтийг аваад үзвэл нийслэл дээр илүү өсөлттэй байж байгаа. Үүнийг статистикийн газраас ч гэсэн нийтэд мэдээлэл хийхдээ танилцуулсан байх. Нийтдээ аймгийн дүнгээр 1 сая 663 мянга 150 хүнтэй, нийслэлийн дүнгээр 1 сая 398 мянга 449 хүнтэй. 


Г.Уянга:  -Дүүргүүдийн 2012 оны тоо хэрэгтэй байна.


Ч.Содномцэрэн:  -Дүүргүүдийн 2012 оны тоо гэвэл ийм байгаа. Баянзүрх дүүрэг 294 мянга 908 байгаа. 2015 оных нь хэрэгтэй юу? Баянгол дүүрэг 192 мянга 615, Багануур 27 мянга 440, Баянгол 192 мянга 615. Багануур 27 мянга 440, Багахангай 3691, Налайх 32 мянга 893, Сонгинохайрхан 261 мянга 917, Сүхбаатар 132 мянга 117, Хан-Уул 127 мянга 477.


А.Бакей:  -2 дугаар микрофон, 1 минут.


Ч.Содномцэрэн:  -Чингэлтэй 153 мянга 933. Нийслэлийн дүнгээрээ 1 сая 226 мянга 991 хүн амтай байсан байна.


А.Бакей:  -Хүрэлбаатар гишүүн асуулт асууя.


Ч.Хүрэлбаатар:  -Өнөөдрийн Сонгуулийн ерөнхий хорооноос өргөн барьсан тогтоолын төслийг ярьж байна. Тойргийг хэрхэн яаж хуваах вэ гээд. Сонгуулийн ерөнхий хорооноос эхлээд нэг бичиг ирүүлсэн. Дараа нь дарга нар нь дээрээс нь чиглэл өгөөд тэр хоёр дахь бичгээ явуулсан л даа. Анхных нь бичиг бол үнэхээр Сонгуулийн ерөнхий хорооны гишүүд ирцээрээ сууж байгаад хуралдаад Их Хуралд хүргүүлсэн хүчинтэй бичиг нь юм. Дараа нь улс төрийн захиалга орж энэ бичгийг өөрчилж ирүүлсэн гэж ингэж бодож байгаа.


Би, мэдээж Улаанбаатар хотоос сонгогдсон гишүүд хүн амын тооноос харгалзаж Улсын Их Хурлын гишүүдийн тоог тогтоох ёстой гэж ярьж байна. Мэдээж, хөдөө орон нутгаас сонгогдсон бидний хувд бас л байр сууриа илэрхийлж хүн амаас гадна газар нутгийг тооцож харгалзаж хуваах ёстой гэдэг саналаа хэлж байгаа юм. Гэхдээ би энэ дээр нэг зүйлийг хэлмээр байна. Улсын Их Хурлын гишүүд улс орноо төлөөлдөг. Улс орон гэж юу юм бэ, зөвхөн хүмүүс юм уу? Уул ус, нутаг, горхи, жалга, салхи чинь бас л улс, эх орон гэдэг дотор орж явдаг шүү дээ. Тэгэхээр үнэхээр улс орноо эх орноо төлөөлдөг гэж үздэг энэ хүмүүсийг Их Хурлын гишүүд гэж үзэж байгаа юм бол яахаараа зөвхөн хүн гэдэг хэсгийг нь аваад нөгөө нутаг дэвсгэртэй нь холбоотой, уул устай нь, дов жалгатай нь холбоотой хэсгийг нь орхиод байгаа юм бэ? Бас л адилхан бид нар төлөөлж байгаа шүү дээ. Тэгэхээр яах аргагүй газар нутагтай холбоотой асуудлыг нь оруулж өгөх ёстой.


Монгол Улс бол уудам. Монголчууд тархай суурьшиж амьдардаг. Хүн болгоных нь зүрхэнд нутгаа, эх орноо гэсэн сэтгэл явж байгаа. Үүнийг яагаад хааж боох гээд байгаа юм бэ? Хөдөө, орон нутгаас урьд нь Их Хурлын гишүүд зөндөө л байсан шүү дээ. Тэр үед улс орны хөгжил хойшлогдсон юм уу? Үгүй. Монгол Улс хөгжөөд дэвжээд л явж байгаа. Үе үеийн Улсын Их Хурлын гишүүд, түүний дотор хөдөө, орон нутгаас сонгогдсон гишүүд ихээхэн хувь нэмэр оруулж ирсэн. Одоо үүнийг хасаж сонгуулийн очкав авах гэсэн оролдлого хийгээд яахав дээ гэдгийг би хэлмээр байна.


Алтанхуяг аа, таны нутгаас суудал хасах гээд байгаа юм. Тэгэхээр та энэ дээр нь битгий эмзэглэ. Магадгүй та Улаанбаатар хотоос өрсөлдөх гэж байж магадгүй. Нутгаас чинь Их Хурлын гишүүдийн тоог хасах гээд байгаа учраас би хэлээд байгаа юм. Би нийтдээ хөдөө, орон нутгаас сонгогдсон хүмүүсийн талаар ярьж байгаа юм. Ийм учраас хөдөө, орон нутгаас сонгогдож байгаа энэ гишүүдийн тоог хасаж бууруулж болохгүй ээ. 2012 оны сонгуульд оролцсон тэр мандатын тоогоор нь явуулах нь зүйтэй гэдгийг би хэлмээр байна. Сонгуулийн ерөнхий хорооны анхны бичиг нь зөв. Дараа нь улс төрийн үүрэг, даалгавар өгөгдсөн. Ийм учраас би энэ дээр 2012 онд явуулсан сонгуулийн тэр мандатынх нь тоогоор 2016 оны сонгуулийг явуулах ийм саналтай байгаа юм. Асууж яриад байх зүйл надад алга.


А.Бакей:  -Асуулт биш санал байна.


-Баярцогт гишүүн.


С.Баярцогт:  -Би ийм асуулт асуух гээд байгаа юм. 1992 онд 76 тойрогт хуваарилж байхад Улаанбаатар хотын нийт улсын хүн ам бол 2 сая гаруй тэгээд 76 тойрог болгож байхад бүх, Улаанбаатар хотынх ч тэр, орон нутгийнх ч тэр бүгдээрээ ижилхэн тоо хуваарилагдаж байсан юм. Нэг мандат дээр. Дундажлаад үзэхээр 28 мянган хүнтэй тойрог болж байсан байхгүй юу. Түүнээс хойш механик өсөлт явсаар байгаад Улаанбаатар хот уруугаа ихэсчихсэн. Үүнтэй холбогдуулаад бид нар мандатын тоог нэмэгдүүлж хасагдуулах тухай асуудлыг үндсэндээ бараг ярьж чаддаггүй байсан юм. 2012 оны сонгуулиар параллель тогтолцоо оруулаад параллель тогтолцоон дээр л анх удаа бид нар аймгуудаас хүний тоог хасаад лист рүү оруулсан шүү дээ. 


Одоо яг бодитой зүйл нь уг нь бол ямар ч хэрүүл амгүй эндээс нэмж хасахгүйгээр хийгдэх юм нь бол манайх хүн амын тоо бараг 30 хувиар өсчихсөн. Тэгэхээр энэ Улсын Их Хурлын гишүүдийн тоог өсгөөд тэр хэмжээгээрээ Улаанбаатар хотод тоог нь нэмэх ёстой байсан байхгүй юу. Тэр өөрөө ямар ч маргаан дагуулахгүй л ийм асуудал байсан юм. Тэр нь өөрөө Үндсэн хууль дээр очоод уягдчихаад байгаа учраас ийм шийдэл болчхоод байгаа юм. Тэгэхээр одоо бол зарчим барина гэхээр хүндрэл үүсэж байгаа байх гэж харагдаад байгаа юм.


Тоогоор цэвэр зарчмаа барина гэвэл мэдээж хэрэг Улаанбаатар хот руу их хуваарилагдаад зах хязгаар аймаг руу бага хуваарилагдана. Тоогоор явбал. Монгол Улс өөрийн гэсэн онцлогтой улсын хувьд манайх хоёр соёл яг зэрэгцэж оршиж байна шүү дээ, суурин соёл, нүүдлийн соёл хоёр. Мэдээж хэрэг, хүн болгон нэмэгдүүлэх талд нь ч сайн аргумент хэлнэ, мандатынхаа тоог хадгалж үлдэх дээр ч сайн аргумент хэлэх байхгүй юу. Одоо оруулж ирчхээд байгаа альтернатив хувилбар буюу 8-ыг нэмнэ гэдэг бол бараг бүтэхгүй шахам ийм санал гэж би хувьдаа ойлгоод байгаа юм. Тэгээд тойрог хуваарилах тойргийн тоог тогтоох асуудал дээр бол намын бүлгүүд, намууд ч гэсэн консенсус хийж байж оруулбал их зөв зүйтэй болох байх гэж бодож байгаа юм.


Бид нарын мэдэж байгаа юм нь бол хүн амын тооны шууд өсөлт байгаа. Хоёрдугаарт, Улаанбаатар хотын механик өсөлт байгаа. Төлөөллийн ардчиллаа яаж хэрэгжүүлэх вэ гэдгээ ярилцах ёстой ийм л зүйл байгаа юм. Яагаад ийм хоёр зөрүүтэй тогтоол Сонгуулийн ерөнхий хороо маань оруулж ирээд байгаа юм бэ? Энэ нь өөрөө бас бид нарыг хүндрүүлээд байгаа ийм асуудал болчихоод байна. Яг одоогийн нөхцөл байдлыг бодитойгоор хэлэхэд.


Одоо би 1992 оны мандатыг, Бага Хурлынхыг эргэж харж байна л даа. Гончигоо дарга ахлаад Лүндээжанцан дарга оруулж байсан юм билээ, тойргийн тоо тогтоохыг. Тухайн үедээ та Төрийн байгуулалтын байнгын хорооны дарга байсан билүү? Байнгын хорооны дарга бөгөөд Сонгуулийн хуулийн ажлын хэсгийн дарга байсан байх. Ийм юмнуудыг ярьсан байсан. Тэгээд зарчмуудаа л алдагдуулж болохгүй байх гэж ингэж бодоод байгаа юм.


Гишүүдийн зүгээс бас нэг өөр вариант яриад байна шүү дээ. 8-ыг нэмэхгүй, 4-ийг нэмье гэсэн тийм вариант. Тэгэхээр Сонгуулийн ерөнхий хороо ямар нэгэн судалгаануудыг бодитойгоор хийсэн юм уу? Энэ талаар ямар нэгэн байдлаар консенсуст хүрэх гээд урьдчилсан яриа хэлэлцээрүүд хийсэн юм уу? гэсэн ийм л асуулт асуух гэсэн юм.


А.Бакей:  -Хэлэлцэж байгаа асуудалтай холбогдуулан Бүртгэл статистикийн ерөнхий хорооны дарга Мэндсайхан дарга хүрэлцэн ирсэн байгаа. Ажлын хэсгийн ширээнд урьж байна.


-Содномцэрэн дарга саяын асуултад хариулъя.


Ч.Содномцэрэн:  -2 саналын хувьд би түрүүн ч бас тайлбарласан. Нэгдүгээрт, хууль өөрчлөгдөөд шинэчлэгдсэн. Өмнөх Улсын Их Хурлын Сонгуулийн тухай хуульд байсан аймаг, нийслэлийн хүн амын тоог ялгавартайгаар тогтооно гэсэн, хүн амын тооны дунджийг ялгавартайгаар тогтооно гэсэн заалтаа шинэ хууль батлахдаа хассан. Тийм учраас гол маргаан бол энэ дээр гараад байгаа юм.


Сонгуулийн ерөнхий хороонд энэ заалт нь байхдаа амар байсан. Аймгийн дунджийг нэг тогтоогоод, нийслэлийн дунджийг нэг тогтоогоод ингээд явж байсан. Тэр үед бас ийм маргаан гаргадаггүй байсан. Яагаад вэ гэхээр ялгавартайгаар тогтооно гэсэн хуулийн заалт байсан учраас. Тэр үед ялгавартайгаар тогтоож байхад аймгийн дундаж 46,8 мянган хүн тутамд 1 мандат ноогдож байсан. Нийслэлд 86 мянган хүн тутамд 1 мандат ноогдож байсан. Энэ дээр хэрүүл гардаггүй байсан. Одоо яагаад энэ дээр маргаан үүсээд байна вэ гэхээр ялгавартайгаар дунджийг тогтооно гэдэг заалтаа аваад хаячихсан учраас л улсын дундаж 63 мянга, нийслэлийн дундаж 63 мянга, аймгийн дундаж 63 мянган хүн тутамд 1 мандат ноогдохоор болчхоод байгаа юм.


Улсын бүртгэл, статистикийн ерөнхий газраас 2015 оны 1 сарын 18-ны өдөр ирүүлсэн Монгол Улсын хүн амын 2015 оны жилийн эцсийн урьдчилсан дүнг л бид нар барьж энэ тооцоог хийсэн гэдгийг бас хэлье.


Баярцогт гишүүний асуултад хариулъя. Сонгуулийн ерөнхий хорооноос судалгаанууд гаргасан. 1992 оноос хойш энэ мандатын хуваарилалтыг яаж хийж байсан, хэд хэдэн мандатыг яаж хуваарилж байсан бэ гээд. 1992 оны хувьд бол 76 мандатыг 26 тойрогт хуваарилж байсан. 1996, 2000, 2004 оны хувьд бол 1 мандаттай 76 тойрог байсан. 2008 оноос бол олон мандаттай 26 тойрог гэх мэтчилэн ингээд явж байсан. Мөн 2012 онд бас олон мандаттай 26 тойрог ингээд явж байгаа. Энэ жилийн хувьд ч гэсэн бас олон мандаттай 26 тойргоор хуваарилагдахаар ингэж явж байгаа.


Судалгаануудыг гаргаж Байнгын хороонд өгсөн. 1, 2, 3 дугаар хувилбар гээд ийм судалгаануудыг бид нар гаргаж ажлын хэсэгт өгч байсан. 1 дүгээр хувилбар нь 2012 оныхоор явбал ийм байна, 2014 оны хүн амын тоон дээр үндэслээд нэг судалгаа хүргүүлсэн. Мөн хамгийн сүүлд бид нар 2015 оны жилийн эцсийн хүн амын тоон дээр үндэслээд бас саналаа хүргүүлсэн. Хэд хэдэн судалгаа саналуудыг Байнгын хороонд хүргүүлсэн.


А.Бакей:  -Баярцогт гишүүн тодруулж асууя.


С.Баярцогт:  -Сонгуулийн ерөнхий хороо энэ тойргийнхоо тоог нэмэгдүүлэх нь зөв гэсэн тийм саналд судалгаа хийж болдоггүй юм уу? Энэ чинь хүн амынхаа сэтгэл зүйг бэлтгэх хэрэгтэй байна шүү дээ. 


Би дахиад хэлж байна, 1992 онд өөрөөр хэлбэл, 23 жилийн өмнө манай нийт хүн ам 2 сая гаруй байсан. Тухайн үед тойргийг бий болгоход 76 тойрогт дунджаар 28 мянган хүнтэй, хөдөө, хотгүй яг ижил байсан шүү дээ. Коэффициентлээд ярихад Улаанбаатар хотод 19,09 гэсэн коэффициентээр 20 суудал авч байсан. Тэгэхэд ямар ч маргаан байхгүй байсан байхгүй юу. Тэрнээс хойш чинь хоёр том юм өөрчлөгдчихөөд байна. Энэ чинь бүхэл бүтэн дженерейшн гарч байна, 23 жил гэдэг чинь. Тэгээд хүн ам чинь бараг 30 хувиар өсөж байна, 3 сая болчихсон. Улаанбаатар хот уруу механик өсөлт бий болчихсон. Тэгээд ер нь бүх намуудад хандаад үнэхээр том хэмжээний өөрчлөлт хийж чаддаггүй юмаа гэхэд Үндсэн хуульд байгаа тэр 76-аа 99 болгодог юм уу, 108 болгоод. Ийм саналд судалгаа хийвэл яасан юм бэ?


А.Бакей:  -2 дугаар микрофон.


Ч.Содномцэрэн:  -Энэ бол одоо энэ асуудалтай холбоогүй ч гэсэн Үндсэн хуульд өөрчлөлт оруулах үед манайх өөрчлөлтийн асуудал яригдах үед саналаа өгнө. Ер нь 2 сая хүнтэй байх үеийнхтэй харьцуулбал одоо 3 сая хүнтэй болчихсон, бусад улс орнуудын парламентын энэ талаар судалгаа хийж үзэхэд манайх шиг 3 саятай, 100 гаруй гишүүнтэй улс байдаг юм билээ. Үндсэн хуулийн өөрчлөлтийн асуудал ярих үед нь Сонгуулийн ерөнхий хороо албан ёсоор саналаа хүргүүлнэ.


А.Бакей:  -Лүндээжанцан гишүүн.


Д.Лүндээжанцан:  -Энэ ярвигтай асуудал гэдгийг ойлгож байна, зовлонг нь үзсэн. Бид Сонгуулийн хуулийг 1992 онд хоёр сар хэлэлцээд 17 хавтас материал байж байна. Тэгээд хамгийн сүүлд тойрог хуваарилаад мандат хуваасан. Яггүй л дээ. Тэр үеийн материалуудыг манай Сонгуулийн ерөнхий хороо үзсэн байх гэж ингэж найдаж байна. Дараа нь 76 тойрогтой болсон чинь тойргийн нутаг дэвсгэр хуваах гэж бас хэцүү ажил байдаг. Ингээд л нэг юм тогтсон байхгүй юу.


Одоо хэцүү асуудлууд оруулж ирээд салаа утгатай болгочхоод байгаа юм. Жишээ нь, манай өөдөөс хараад сууж байгаа Ардчилсан намын нөхөд ямар санал үргэлж тавьдаг байсан бэ гэхээр холимог тогтолцоо, параллель тогтолцоо авъя, 50/26. 50 нь пропорциональ, 26 нь мажоритори. Тэгээд 6 дүүрэг, 20 аймгаар нэг, нэг гэж. Тэгвэл нэг дүүрэгт, нэг аймагт 1 л олгогдож байна шүү дээ. Энэ явж байгаад 38/38, 50/26. Тэгээд дундуур нь яаж шийдсэн бэ гэхээр 48/28 гэдгээр шийдсэн. 48 мандатаа яаж хуваарилах болсон бэ гэхээр хотынхоо нэг, нэг гэсэн суурь байна шүү дээ. Хотын суурь дээр нэг, нэгийг нэмж өгөөд Баянзүрх, Сонгинохайрхан дүүрэг дээр хоёрыг нэмж өгөөд нийтдээ 8 аймаг дээр 20 аймагт дунд нь 14-ийг өгөхдөө 6. Ингээд 8/6. 


Одоо оруулаад шинээр яриад байгаа нэг хувилбар дээр нь болохоор дахиад 8-ыг авчихаар Улаанбаатарт нь 8 дээр нь 16 болоод, наана нь 6 болчхоод байгаа юм. Тэгэхээр 3 нь 2 болоод, 2 нь 1 болчхоод ингээд ийм хүндрэл үүсгээд байна гэж. 


Хоёрдугаарт, Болд их яриад байгаа юм, сенат биш гэж. Монгол Улсын Их Хурал бол төлөөлөгчдийн танхим ч мөн, сенат ч мөн. Холбооны улс биш. Энгийн нэгдмэл улс мөртлөө хоёр танхимтай улсууд байна. Жишээлбэл, Япон улс гэхэд зөвлөхүүдийн танхим, дээд танхимтай, доод танхимтай. Бид гадаадад зөндөө явсан, та ч хамгийн их явсан байх. Гэхдээ мань очихдоо ямар нүдээр. Хүн хүний харах нүд өөр байдаг. Би юуг нь хардаг вэ гэхээр эхлээд нөгөө зовлон үзсэн чавганц гэдэг шиг сонгуулийнх нь тогтолцоо руу нь л ороод явчихдаг. Өөр арга зам байдаггүй. Яаж сонгууль явагддаг юм бэ гэж. Хэдхэн асуудал үргэлж маргаантай байдаг байхгүй юу. Хэдэн маргаантай асуудлаа л үргэлж очсон газар болгондоо ажиг сураг тавьж явдаг. Ингэхэд газар, газрынх өөр, өөр байдаг юм байна. Францын сонгуулийн тойрог байгуулж байгаа нь хүртэл Ерөнхийлөгчийнхөө зарлигаар сонин, сонин тойргууд хүртэл байгуулсан байдаг юм байна. Энэ мэтчилэнгээр энэ яриагаа орхиё. Би тэр нь, энэ нь гэхгүй байна. Гол нь өнөөдөр энэ нөхцөлд орж ирэхээр одоо төдийг нь хасаад төдийг нь үлдээчихье гэдэг юм уу ингэж шууд хайчлах маягаар шийдвэл их осолтой. Энд болохгүй байна гэдгийг бас хэлээд ойлгуулах шаардлагатай байна. 


Тийм учраас бид бүхэн 26 гэдэг сууринаасаа эхлээд 8-ыг нь хотдоо, 14-ийг нь хөдөө өгчихсөн юм. Тэгэхээр хөдөө нь бүхэл бүтэн 20 аймаг байгаа юм. Тэгээд зах хязгаарын аймгууд байгаа, засаг захиргаа, нутаг дэвсгэрийн бие даасан нэгжүүд байгаа юм. Энэ мэтчилэнгээр энэ нөхцөл байдлуудыг бас бодож үзэхгүй бол үнэхээр болохгүй юм билээ гэдгийг хэлье.


А.Бакей:  -Алтанхуяг гишүүн түрүүн нэр өгчихсөн байсан.


Н.Алтанхуяг:  -Хэдүүлээ нухацтай ярьж байгаад шийдэхгүй бол сонгууль дөхчихсөн байдаг, тэгээд хөдөө, хотын маргаан болгоод дуусгачих вий дээ. Миний санаа бол, ер нь яваандаа хотод нэмэх л учиртай. Нэмэхдээ, Содномцэрэн дарга аа, би танд тодорхой санал тавих гэж үг хэлье гэсэн юм. Та Үндсэн хууль ярих үед нь биш ээ. Ерөөсөө 3 сая гаруй улс орон, бид 2 сая гаруй байхдаа Үндсэн хуульдаа Их Хурлын гишүүн гээд тоо ярьсан шүү дээ. Үүнийг улс төрчдөөс салгаад мэргэжлийн чиглэлийн байгууллага, олон улсын байгууллагуудтай хамтраад судалгаа тооцоо хийгээд. Мундаг судалгаа, тооцоосоод байх юм байхгүй л дээ. Хэчнээн хүнтэй улс нь парламентын гишүүн хэд байдаг юм бэ гэдэг багцаануудыг гаргаад. 


Тэгээд би танаас юу хүсэх гээд байгаа вэ гэхээр улс төрчдөөс ангид тайван амгалан цагт олон нийтэд үүнийгээ ойлгуулмаар байх юм. Тэгэхгүй, манай улс төрчид барьж аваад Үндсэн хууль гээд бужигнуулахаараа сүүлдээ явсаар байгаад дарга нарынхаа тоог нэмэх гэж байна гэдэг ийм юман дээр очоод бүгдээрээ унаж байгаа. Хэн гуай нь ч байсан унана. Тэгэхээр бид нар тийм юм яримааргүй байгаа юм. Бид нар бол эрх мэдлийн хуваарилалт зөв буруу байх тухай алдагдсан, тэр юмаа улс төрчид яримаар байна, Үндсэн хууль дээр. Та нар бол тусдаа, олон нийтэд энэ ойлголтыг нь зөв төлөвшүүлэх ажлыг хиймээр байна. Би ойрын хугацаанд Үндсэн хуульд өөрчлөлт орох нь уу, үгүй юу. Та миний санааг ойлгов уу, Содномцэрэн дарга аа? Та ямар алдаатай өгүүлбэр хэлээд байна вэ гэхээр та нар Үндсэн хуулиа янзлах үеэр чинь би тоо хэлье гэж. Тийм юм байхгүй. Тэнд орох тоог та урьдчилан ажиллаад, туршлагатай хүн байна даа олон нийтэд зөв төлөвшүүлээд өгөөч ээ. Гэхдээ Батбаярын хэлдэг 99 гэдгийг би гайхаад л байгаа юм. Тэгээд дахиад л хоёр 9-ийн тоо хэлэнгүүт унана. Тэгэхээр бодитойгоор олон улсын судалгааг үзүүлээд 100 гарчихсан байдаг юм байна шүү гэдэг ойлголтыг хийчихвэл улс төрчдөд дараа нь юм хийхэд хялбар болно гэж хэлэх гэсэн юм.


А.Бакей:  -Саналаа хэллээ.


Гишүүд асуулт асууж дууслаа. Одоо санал хэлэх гишүүд нэрээ өгнө.


-Одонтуяа гишүүн.


С.Одонтуяа:  -Энэ асуудлыг бид хуулийнхаа дагуу 2 сарын 1-ний дотор шийдэх ёстой гэж ойлгож байна. Тийм учраас Ардчилсан намын бүлэг 2 цагийн завсарлага авъя.


С.Бямбацогт:  -Танайх завсарлага авчихсан шүү дээ.


С.Одонтуяа:  -Аваагүй.


С.Бямбацогт:  -Гарамгайбаатар дарга чинь авсан шүү дээ.


С.Одонтуяа:  -Манайх аваагүй шүү дээ. Ярьж байгаад орж ирэх ёстой, энэ чинь улс орны чухал асуудал шүү дээ. 


Тэгвэл энэ асуудлаар намын бүлгүүд зөвшилцье, 2 цаг.


А.Бакей:  -Одонтуяа гишүүн ээ, Ардчилсан намын бүлэг завсарлага авахын хувьд авчихсан байна. Танд ганцхан бололцоо байна. Горимын санал гаргаад түр 2 цагийн ч юм уу, хойшлуулах маягийн горимын санал гаргаж болно. Түүнээс биш завсарлага авдгаараа авсан байна.


С.Одонтуяа:  -Тэгвэл 2 цаг түр хойшлуулах санал гаргаж байна.


А.Бакей:  -Одонтуяа гишүүний саналаар энэ асуудлаар хоёр цаг түр хойшлуулъя гэсэн санал хураалт явуулна.


Энэ саналыг дэмжье гэдгээр санал хураалт. Горимын саналыг дэмжье гэдгээр.


Зөвшөөрсөн 19-7, татгалзсан 19-12. Энэ санал дэмжигдсэнгүй.


Одоо санал хэлэх гишүүд нэрээ өгье. Сая бараг саналаа хэлчихсэн дээ, одоо юугаа хэлэх вэ.


-Баярцогт гишүүнээр тасаллаа.


Нямаагийн Энхболд гишүүн.


Н.Энхболд:  -Би маш товчхон хэлнэ. Нэгдүгээрт, би сая Алтанхуяг даргын хэлсэн саналтай санал нэг байна. Энэ асуудлыг бид хэрэв яривал сонгуулиас хол, тайван үед, тэгээд урьдчилаад аргачлал гаргачихсан. Сонгууль болохоор тэр үед нь хүн амынхаа тоог ч хараад тухайн тухайн үеийнхээ юмыг тавиад, тавиад явчихдаг ийм юмтай болчих хэрэгтэй. Тэгвэл бид ийм хэрүүл гарахгүй. Бүр тайван үед нь. Үүнийг би бас дэмжиж байна.


Хоёрдугаарт, та нар манай гишүүд ээ, ийм юм бодоорой.  Хүн амын тоог бодолцох ёстой. ОХУ дэлхийн том гүрэн. Цөмийн зэвсэгтэй, газар нутаг том. Харамсалтай нь бусад том орнуудтай харьцуулахад хүн ам харьцангуй цөөхөн болчихсон, одоо 130, 140-хөн сая юм билээ шүү дээ. Одоо Уралаас зүүн тийшээ нутагт хэрэв би андуураагүй бол 30 хүрэхгүй сая хүн амьдардаг юм билээ. Одоо ОХУ-ын хувьд хамгийн том асуудал юу болж байна вэ гэхээр Уралаас зүүн тийших нутаг Алс Дорнод, зүүн хязгаар нь эзэнгүйдэх тал руугаа орж байна, хүн ам нь хэтэрхий цөөдчихсөн. Тэгээд урдаас нь зөөлөн нүүдэл бусад хүмүүс орж ирээд мэдэгдэхгүй алхам, алхмаар явсаар байгаад өнөөдөр энэ бол улс төрийн, аюулгүй байдлын, хүн ам зүйн, хөгжлийн маш том асуудал нь болчихсон байгаа. Бидэнд ч гэсэн ийм юм тулгарна. Манайх том нутагтай, цөөхөн хүн амтай. Бид нар ойлгож байна. Хотынхон хотдоо, хөдөөгийнхөн хөдөө. Үүнээсээ том зорилго нь нэгдүгээрт, хүн амын, газар нутгийн, аюулгүй байдлын, хөгжлийн зорилгын. Энэ бүх юмнуудаа бодож байж тойргууддаа мандатаа хуваарилж байхгүй бол зөвхөн хүн амаа дагуулбал бид хот руугаа төвлөрч байгаа хөдөлгөөнийг хүчээр зогсоож чадахгүй өнөө үед цаашдаа Монгол Улсын хязгаар нутаг, нутаг дэвсгэр ерөнхийдөө эзгүйрэх ийм аюул тулгарна. Тэгэхээр хэдүүлээ энэ дээр их ухаалаг хандъя.


Би, одоо үүгээрээ ингэж явуулчхаад саяынх дээр Алтанхуяг дарга бид хоёр гаргалаа гэсэн санал байна. Энэ асуудлыг сонгуулийн маргаангүй, ашиг сонирхлын зөрчилтэй юм бид цаг хугацааны хувьд яриад байна шүү дээ. Иймгүй үедээ тайван айван сууж байгаад зөв аргачлал гаргаад яг сонгуулиа болохоор тэр аргачлалаараа маргахгүй, гэхдээ миний хэлсэн шиг дор хаяж хүн амаа, газар нутгаа аюулгүй байдлаа, хөгжлийн зорилтуудаа бүгдийг нь матрес маягаар авч үзсэн ийм аргачлалтай болоод явъя гэдэг ийм санал хэлэх гэж байгаа юм. Тэгэхээр одоо олон юм яриад байвал бид нар өнөөдөр хоорондоо хэрэлдэж байгаатай адилхан хот, хөдөөгийнхнийг хооронд нь, эд нар ингэлээ, тэд нар тэглээ гэсэн ийм байдалд оруулах нөхцөл байдал руу орох гээд байна. Тэгэхээр олон юм ярихгүйгээр саналаа хураагаад хураагаад шийдээд явбал яасан юм бэ, уучлаарай гэж би гишүүддээ санал болгож байна.


Тэгвэл бид нар өчигдөр засаг огцруулах гэж байгаа юм шиг ярьж бие бие рүүгээ дайрч нийгэмд аль, аль нь сүртэй оноо аваагүй, огцруулах гэж. Хажуугаар нь аль, аль нь тэгээд Их Хурал бүхэлдээ жаахан тааруухан дүнтэй явсан юмнаасаа бага ч гэсэн эерэг үр дүн бид оруулж чадна гэж бодож байна.


А.Бакей:  -Гончигдорж гишүүн.


Р.Гончигдорж:  -Баярлалаа. Би товчхон хэлье. Түрүүн чухал санаа гарсныг Сонгуулийн хороо харж байгаа байх. Ер нь хүн амынхаа тоотой парламентын суудлын тоо нь яаж уялдах вэ гээд судлаач гаргасан байдаг юм билээ. Ерөнхийдөө хүн амынхаа тооноос куб.язгуур гаргахад ерөнхий тэр хүний тоо нь гардаг гэж. Өөрөөр хэлбэл, Монгол Улсын хувьд 144, хэрэв 76 гэвэл 438 мянган хүн амтай, улсад 76 депутат байх ёстой юм шиг билээ. Манайд бол 144 байгаа, бусад улсуудыг бодоход ерөнхий үүнээс хазайлт байхгүй. Тэгэхээр сонгуулийн хороо бол иргэдийн сонгох, сонгогдох эрхийг хангахаас гадна төлөөллийн эрхийг хангах нөхцөл байдлыг бас судалж байх хэрэгтэй байгаа юм л даа. Тэр үүднээсээ тийм саналуудыг гаргаж тэр саналынх нь үндсэн дээр бас Үндсэн хуулийн өөрчлөлтийн асуудал тавигдвал их зөв талаасаа тавигдах юм гэсэн энэ саналыг дахин давтаж хэлье. Гишүүдийн гаргасан сайхан санаа байна.


Өөр нэг асуудал бол, 2012-2016 оны хооронд хүн амын механик шилжилт хөдөлгөөн бол үнэндээ багассан. Тийм учраас хүн амын өсөлтийн коэффициент бол бараг адилхан байгаа юм. Хүн амын өсөлтийн  коэффициент бол бараг адилхан байгаа юм. Тэр үүднээсээ яг 2012 оны хуваарилсан мандатыг одоогийн мандат хуваарилалт хоёр бол нэг л аргачлалаараа гаргаж байгаа. Тэр аргачлалаар бол энэ хазайлт бараг байхгүй. Нэг талын асуудал энэ, архиметик талаасаа. Агуулга талаасаа бол бид нар Улсын Их Хурал дээр баталж гаргаж байгаа бүх хуулиудаа хар даа, энэ хуулийн зохицуулж байгаа харилцаанууд ерөнхийдөө хаана үүсэж байгаа харилцаануудыг, хаана илүү ач холбогдлоор хэрэгжих ёстой асуудлууд вэ гээд бодоход бас нэг өөр юм гарч ирнэ. Энэ бол бас тэр төлөөллийн асуудлыг энд оролцоо гарах ёстой.


Би юунд баяртай байгаа вэ гэхээр манай нийслэл бол үнэхээр сайн ч хуралтай болж, сайн ч удирдлагатай байгааг нь бас хэлнэ. Улаанбаатар хот бол яг өөрийн хурлаараа өөрийнхөө асуудлыг бүрэн шийдвэрлэх тийм том эрх мэдэлд бол мөнгө санхүүгийн болон өөрийн статусаар бий болгож чадсан байхгүй юу. Хар даа, хууль гаргахад Улаанбаатар хотын асуудлыг шийдсэн хуулиуд тусгайлаад бага байгаа шүү дээ. Хөдөөд гарч байгаа асуудал, нийт хүн амын асуудал, газар нутгийн асуудал, байгалийн баялгийн асуудал, ашигт малтмалын тухай асуудлууд. Тийм биз дээ? Энэ асуудлууд чинь өөрөө ийм байдалтай байгаа байхгүй юу.


Энэ чинь, төлөөлөл гэдэг чинь хүн амын төлөөллөөс гадна асуудлын төлөөлөл байх ёстой байхгүй юу. Асуудлын төлөөлөл. Асуудлын төлөөлөл нь хаана гарч байна вэ, тэрийг нь тэнд эргээд бид хууль сурталчлах ажлыг зохион байгуулахдаа хаана энэ хууль очиж сайн сурталчлагдаж байж танигдаж байж хэрэгжих вэ гэдэг асуудал бас үүнтэй холбоотой уялдаатай. Ийм л учраас энэ чинь газар нутаг, хүн ам гэсэн энэ үндсэн зарчмуудаараа явж байгаа юм. Нутаг дэвсгэрийн нэгж. Ийм учраас бид нар аргачлалынхаа хувьд ч гэсэн зайлшгүй засвар хийхээр болчихсон тийм гажилт бол энэ дөрвөн жилд байхгүй байна.


Гуравдугаарт нь, мандатын тоог цөөлнө гэдэг бол яг гишүүн болох гэж байна уу, үгүй юу гэдэг хүмүүст нь нэг их ч хамаа алга. Тухайн орон нутгийн, тухайн аймгийн иргэд хоёр төлөөлөлтэй байж байгаад нэг төлөөлөлтэй болно гэдэг бол бидний хувьд маш хүндрэл шүү. Хоёр гишүүн ирээд хуулиудаа сурталчлаад явдаг байсан бол нэг гишүүн ямар хугацаанд, юу зарж байж хуулиа сурталчлах вэ. Мэдээж хэрэг, бид нар бол импертив мандатгүй. Сонгогдлоо нийт ард түмний элч. Хэн нь ч очоод тэнд үйл ажиллагаа явуулахад энэ хэн бэ гэж урьдаас хэн ч хэлэхгүй. Гэвч асуудал ийм л байдаг байхгүй юу. 


Дөрөвдүгээр жижигхэн юм. Энэ бол бас л өөр асуудал дээр бол. Ний нуугүй шүү дээ. Өнөөдөр төд төдөн мандаттай, тэнд хэдэн хүн өрсөлдөх гэж байгаа, тийшээ өрсөлдөнө, тэр рүү ажиллагаа явуулна гээд ингээд зөндөө бэлдэцтэй хэрэгжсэн үйл ажиллагаа байгаа шүү дээ. Энэ бол жижигхэн юм, их жижигхэн шүү дээ. Гэхдээ энэ бол бас цаашаа томхон нөлөөлөл бас байж л байгаа. Өөрөөр хэлбэл, иргэд өөрийгөө төлөөлүүлэх төлөөлөл дээр өнөөдөр шинжиж байсан, бүгд шинжчихдэг шүү дээ. Тэр ирнэ, тэгнэ, ойлгомжтой гэсэн. Тэр нэг талаас нэр дэвших гэж байгаа хүмүүсийг, нөгөө талаас тэрийг бид нар сонгоно гэсэн тэр хуримтлагдаж ирсэн итгэл үнэмшлийн байдал дээр нь бас дахиад нэлээн томоохон сэгсрэлт болж байгаа байхгүй юу. Ийм л юм. Ийм хэдэн хүчин зүйлүүд.


А.Бакей:  -Тэмүүжин гишүүн.


Х.Тэмүүжин:  -Өнөөдөр парламентын төлөөлөл гэж юу байх тухай, уг нь хамгийн цэгцтэй сайн судалгаа хийсэн бол Лүндээжанцан гишүүн бараг сүүлийн 25 жил парламентаар судалсан. Парламентын төлөөлөл гэдэг бол хүн ам хууль тогтоох байгууллагад миний эрх ашгийг төлөөлж хэн суух вэ гэдгийг тодорхойлдог тийм л зүйл. Парламентын төлөөллийг хоёр үндсэн хэсэгт хувааж байгаа юм. Хэрвээ нийгмийн бүтцийг төлөөлүүлье гэвэл пропорциональ байх ёстой. Тэр  пропорциональ бүтэц дотор чинь олонх, цөөнх болоод эмэгтэйчүүд үндэсний цөөнх гэдэг юманд тодорхой квот тавих байдлаар нийгмийн бүтцийг төлөөлүүлдэг юм. Мажоритори тогтолцоо дотор хэзээ ч нийгмийн бүтэц төлөөлөгдөж чаддаггүй юм. Хэрвээ мажоритори тогтолцоог сонгож байгаа бол  мажоритори тогтолцооны төлөөлөл дотор газар нутаг юм уу, тодорхой нутаг дэвсгэр төлөөлөх үү,  хүн ам төлөөлөх үү гэдэг чинь улс орныхоо тогтолцооноос шалтгаалдаг юм. 


Холбооны улс байх юм бол холбооны улс болгонд өөрийн болгонд өөрийн дотоод муж улсууд байдаг бөгөөд муж улсууд нь өөрийн улс төрийн зохион байгуулалт, дэглэмтэй, эрх мэдэлтэй байдаг учраас тэр дэглэмийнх нь ашиг сонирхлыг оруулах зорилготойгоор ямар муж хэдэн хүн амтайгаасаа үл шалтгаалаад Холбооны улсад ийм төлөөлөлтэй байна гэж хатуу квот тавьж өгдөг юм.


Хэрвээ унитар буюу манайх шиг нэгдмэл улс байх юм бол нэгдмэл улсад зөвхөн хүн амын төлөөлөл байна гэдэг зарчим тавьдаг юм. Хүн амын төлөөлөлд хэрэв газар нутаг оруулах гэж байгаа бол тэр төлөөлж байгаа хүн чинь тухайн нутаг дэвсгэр дээрээ амьдарна шүү гэдэг л шаардлага тавьдаг. Тэгснээс биш, тэр газраас төд, энэ газраас төдөн мандат гэж ерөөсөө ярьдаггүй. Харин 1 мандатын ард хэдэн хүн байх вэ гэдэг чинь ойролцоо тоотой байх тухай ярьж байгаа юм. Максимум, минимум гэдэг хоёр зарчим гаргаж ирээд зах хязгаар нутаг байгаа, дэд бүтэц хүрээгүй байгаа тийм нутаг дэвсгэрээс ядаж 1 мандаттай байх ёстой шүү. Битгий 0 мандаттай болгоорой гэдэг  минимум шаардлага тавьчхаад, харин  Максимум гэдэг дээр юу тавьдаг вэ гэхээр парламентын танхимд орж ирээд санал өгч байгаа гишүүдийн ард төлөөлж байгаа төлөөлөл хэд дахин зөрүүтэй хувиар байж болохгүй шүү гэж шаардлага тавьж байгаа юм.


Одоо та бүхэн энэ Улсын Их Хуралд сууж байгаа 76 хүнийхээ ард төлөөллийг нэг хараад үз дээ. Зарим нь хэдэн хүнийг төлөөлж байна вэ, зарим нь хэдэн хүнийг төлөөлж байна вэ. Зарим нь 300 мянган хүнийг төлөөлж байгаа юм. Хажууд нь 30 мянган хүнийг төлөөлж байгаа хүн сууж байгаа. Санал хураалт дээр кноп нь яг адилхан, Улсын Их Хурлын шийдвэр гаргалт дээр яг адилхан. 30 мянган хүнийг төлөөлж байгаа хүний дэргэд 300 мянган хүний төлөөлөл гэдэг чинь ард нь сонгогдсон хүний санал хэд дахин байна вэ? 10 дахин тал хүн байгаа байхгүй юу. Энэ бол төлөөлөл биш, энэ бол зэрэмдэглэл байхгүй юу.


Тийм урчаас Монгол Улс унитар юм бол, Монгол Улс нэгдмэл улс юм бол энэ 76 хүний кнопын ард байгаа хүнийхээ тоог ойртуулаач ээ гэдэг бол шударга ёсны зарчим. Харин нэг асуудал байгаа. Хэрвээ үнэхээр би нутаг дэвсгэр төлөөлдөг юм, би орон нутагт байгаа хүмүүсийн эрх ашгийг төлөөлдөг юм, миний ард байгаа хүмүүсийн мандатыг та нар хөндөх гээд байна гэж ярих гэж байгаа бол нэг асуудал үнэхээр ярина. Яг Герман шиг, яг Америк шиг. Тэгвэл тэр нутаг дэвсгэр дээрээ очиж амьдар. Яагаад гэвэл тэр нутгийн чинь сонирхлыг хотод костюм өмсөөд дээгүүр хараад явж байгаа, жип унаад гүйж байгаа дарга биш, тэнд малаа хамгаалж байгаа хүн илүү хамгаалж чадна. Хажууд нь очоод малыг нь хариулж чадаж байж дараа нь би энэ нутгийг төлөөлдөг юм гэж хэлээч. Тэгж чадахгүй байж би хүнийг нь төлөөлж байна гэж хэлж болохгүй шүү дээ.


Унитар улсад үнэхээр нутгийн сонирхол оруулах гэж байгаа бол ядаж жилд төдөн хоног тэндээ амьдар гэдэг шаардлага тавигддаг юм билээ шүү. Энэ бол шударга ёсны зарчим, энэ бол мандатын нутаг дэвсгэрийн төлөөллийн зарчим. Тэгж чадахгүй гэж байгаа бол өөрийнхөө мандатын ард байгаа төлөөллийг ойртуулбал ядаж ичих нүүргүй. 


Монгол Улсад хууль тогтоох байгууллага ганцхан. Хууль тогтоох байгууллагын эрх мэдлийг Улаанбаатарт байгаа иргэдийн Хурал нь шийдчихдэг юм гэдэг бодол бол эндүүрэл шүү. Хууль тогтоох эрх мэдлийг хэн ч булаацалдахгүй. Зөвхөн хууль тогтоох эрх мэдэлд төлөөлөн оруулж байгаа хүмүүсийн сонгуулийн тухай бид нар ярьж байгаа. Тэгэхээр энд би хот, хөдөө гэж ялгаж байгаа тухай биш. Мандатын ард төлөөллийн чинь зарчим эвдэгдэж байна уу, үгүй юу гэдэг тухай л ярьж байгаа юм. Уг нь үүнийг бид Үндсэн хуульдаа нэмэлт оруулаад хүн амынхаа өсөлттэй холбогдуулаад тоогоо нэмээд шийдсэн бол маргаан бага байсан. Одоо тэгж шийдээгүй учраас зарчим алдагдаад байна.


А.Бакей:  -Оюунхорол гишүүн.


Д.Оюунхорол:  -Би саналаа хэлье. Монгол Улсынхаа онцлогийг харгалзаж асуудалд хандаасай гэж бодож байгаа юм. Тийм учраас жишээлбэл сая Тэмүүжин гишүүний энэ тойргийн тоог өөрчлөх гэж байгаа, аймаг, орон нутгийнхаа төлөөллийг хадгалж үлдэх гээд байгаа гишүүдийг Сонгуулийн хуулийг огт ойлгохгүй байна, та нар зэрэмдэглэж байна, ичих нүүргүй байна гэж ярьж байгааг хүлээж авахгүй ээ. Бүр ичих нүүргүйгээр энэ хөдөөгийн ард түмний төлөөлөл болж сонгогдсон гишүүнийхээ хувьд ярих болно. Тийм учраас өнөөдрийн Монгол Улсад үйлчилж байгаа Сонгуулийн тухай хууль, бусад  хууль, Үндсэн хуульд цагаан цаасан дээр хараар бичигдсэн өгүүлбэрийг би энэ хуульчдад уншиж өгье гэж бодож байна.


Сонгуулийн тойргийг энэ хуульд заахдаа аймаг, нийслэл, сум, дүүргийн хүн амын тоо, засаг захиргаа, нутаг дэвсгэрийн нэгжийн хуваарийг харгалзан санал болгодог гээд биччихсэн байгаа юм. Тэгээд яагаад ийм өгүүлбэрийг уншдаггүй юм бэ? Бид нар нэгэнт 1,5 хавтгай дөрвөлжин км газар нутаг дээр таран байршиж байгаа, хоёр соёл иргэншил үнэхээр зэрэгцэн оршиж байгаа, Баярцогт гишүүн түрүүн хэлж байсан. Нүүдлийн соёл иргэншлийн өвийг тээж байгаа хөдөө, орон нутагт амьдарч байгаа иргэдээ бодож энэ Сонгуулийн хуулийн өөрчлөлтүүдийг хийж ирсэн уламжлалтай. Бид нар байнга үүнийгээ байнга ярьж байсан. Өнөөдөр бид нар сонгууль дөхсөн, тойрог хуваах тухай, улс төрийн ашиг хонжоогоо бодож асуудалд хандаж ярьж байгаагаа харин ичих нүүртэй байгаач ээ гэж би хэлмээр санагдаж байна. Тийм учраас хөдөөгийн тойргийн тоог татаж багасгаж болохгүй ээ. Би түрүүн хэлсэн. 2012 онд МАН, Ардчилсан нам хоёр зөвшилцлөөр ярьж байгаад холимог тогтолцоог сонгож авсан. Энэ сонголтыг хийхдээ хөдөө, орон нутгуудын сонгуулийн квотыг бууруулсан юм. Гурван гишүүнтэй аймгууд 2, Улаанбаатар хот руу татсан. Яагаад гэвэл Улаанбаатар хотын хүн амын тоо их байна, төлөөллийн ардчилал нь арай дутаж байх шиг байна гэж үзээд 28 мандатыг холимог тогтолцоогоор авсан. Үүний гол учир шалтгаан бол би түрүүн хэлээд байсан. Ер нь улс төрийн намуудыг бэхжүүлэх дээр явах байх гэж бодож байсан. Тийм учраас хөдөөгийн квотыг бууруулах асуудал дээр нэгдүгээрт ярихгүй ээ.


Хоёрдугаарт, зах хязгаар нутагт амьдарч байгаа уулын толгодын хоёр талд амьдарч байгаа айлын амьдралын орчин нөхцөл хүртэл өөр байдаг юм. Салхины дагуу амьдарч байгаа, уулынхаа энгэрт амьдарч байгаа айлын хооронд хүртэл ялгаа зөрүү байдаг юм гэдгийг эрх биш ойлгож байгаа байх гэж би бодож байгаа юм. Тийм учраас хөдөөгийн зах нутгийн хязгаарын төлөөллийг өнөөдөр энд дуу хоолойгоо хүргэж чаддаггүйг нь далимдуулж хасаж танах тухай яримааргүй байна гэж бодож байгаа. Тийм учраас энэ асуудалд илүү ухаалаг хандаж Монгол Улсынхаа онцлогийг ойлгож асуудалд хандаасай гэж бодож байгаа юм.


Нийслэлд ирж байгаа хүмүүсийн их нүүдлийг улам нэмэгдүүлэх бодлогыг Монгол Улсын Их Хурал гаргах ёсгүй байх. Монгол Улсын Их Хурлаар баталсан бүсчилсэн хөгжлийн үзэл баримтлал, бусад хуулиудынхаа дагуу хөдөө, орон нутагтаа хүн бүхэн ая тухтай тайван амьдарч, сурах бололцоог хангаж өгөх үүрэг бидэнд байгаа гэж бодож байгаа юм. Тийм учраас энэ асуудалд илүү ухаалаг шийдвэрийг гаргаасай.


Нийслэлийн төлөөлөл бол мэдээж цаашдаа сая Алтанхуяг гишүүний хэлдгээр Үндсэн хуульдаа нэмэлт, өөрчлөлт оруулах, үүнтэй холбоотой Улсын Их Хурлын гишүүдийн тоог өөрчлөх, цаашлаад нутаг дэвсгэр, засаг захиргааныхаа нэгжид өөрчлөлт хийх. Ер нь Монгол Улсын улс төрийн системийн тогтолцоогоо зөв болгоё гэсэн энэ олон асуудлууд дээр Үндсэн хуулийн өөрчлөлт хийх шаардлагатай байгаа гэдэг дээр санал нэг байгаа юм.


Яг өнөөдөр бид нар цаг нь дөхчихсөн, харин ч Сонгуулийн хуулийг 6 сарын өмнө өөрчилж болдоггүй гэсэн ийм дэвшилттэй, хариуцлагатай хандаж болдог байсан саналаа сая бас янз бүрийн арга замаар аваад хаячихсан байна. Би үүнд харамсаж байгаа юм. Бид нар ер нь дандаа боломжтой, ололттой талаасаа хариуцлага нэхэж байгаа энэ зүйлүүдээсээ татгалзаад байгаа нь буруу юм гэж бодож байгаа юм. Тийм учраас хүн амын хөдөлгөөнийг гол болгож сонгуулийн тойрог, хэсгийн хороог байгуулах нь буруу гэж үзэж байгаа учраас тойргийг хэвээр нь үлдээгээсэй гээ бодож байна.


А.Бакей:  -Хүрэлбаатар гишүүн.


Ч.Хүрэлбаатар:  -Мэдээж, хөдөө, орон нутгаас сонгогддог Улсын Их Хурлын гишүүдийн тоог хүн амыг нь ч харгалзах ёстой, газар нутаг дэвсгэрийг ч бас харгалзах ёстой. Тэгээд нэг зүйлийг бас яримаар байна. Тэр улсад тийм байдаг, тэр оронд тийм байдаг, тийм улсад нь ингэдэг байхгүй юу, энэ улсад нь ингэдэг байхгүй юу гэдэг юмнууд яриад байна л даа. Гэхдээ би Монгол Улсынхаа хөрсөн дээр 25 жил суурьшсан, төлөвшсөн одоогийн энэ тогтолцоо нь юу нь болохгүй байна вэ гэдэг дээр л би гайхаад байна. Яахаараа орон нутгийг үгүйсгээд зөвхөн хүн ам дээр үндэслэнэ гэдэг асуудал яригдаад байгаа юм бэ гэдгийг л би дахин, дахин хэлмээр байгаа юм.


Би бол Монгол Улсад парламентын засаглалтай болж парламентыг гишүүдээ сонгодог өнөөдрийг хүртэл явж ирсэн энэ аргаа бас буруушаагаад баймааргүй байгаа юм. Хүн амынхаа тоог ч харгалздаг, газар нутгаа ч харгалздаг энэ тогтолцоо руу нь явахгүй бол үндсэндээ, яваандаа хязгаар нутгууд нь эзэнгүй болж хот улс маягийн, том нутагтай, төвлөрсөн нэг хотдоо хүн ам нь голлож суурилсан ийм л улс болчих вий гэдэг дээр эмзэглэж байгаа юм. Тийм учраас энэ асуудлыг бид нар энд, тэндэхийн орны туршлагыг дутуу уншчихаад ярьж сууж байснаас монгол орондоо суурьшсан энэ тогтолцоогоо хадгалаад цаашаа явах нь оновчтой болох байх гэж бодож байна. Энд тэндэхийн туршлагыг дутуу судлах бол аюултай шүү гэдгийг л хэлмээр байна.


А.Бакей:  -Баярцогт гишүүн.


С.Баярцогт:  -Би түрүүн асуулт дотроо ерөнхий зарчмынхаа хувьд тоогоо нэмэгдүүлэх тэр асуудлуудаа ултай суурьтай хийгээд хоёр нам, энэ Сонгуулийн хуулийг хийхэд зөндөө маргалдаж байгаад, завсарлага аваад хурлаа хаяж байгаад гэнэтхэн шуураад одоо ороод бүх юмаа хийгээд гэсэн. Тэгээд энэ намууд чинь юмнуудаа тохиролцож чадаагүй юм уу? Би тэрийг ойлгохгүй байгаа юм. Одоо яг хугацаа тулчихсан энэ үед орж ирээд нэг нь нэмнэ гээд, нэг нь хасахгүй гээд ийм хүндрэлүүд үүсгээд байгаа байхгүй юу. 


Одоо бол төлөөллийн ардчилал талаасаа бол гажигтай байгаа юу гэвэл гажигтай байгаа. Тэрийг бид нар бүгдээрээ мэдэж байгаа. Тийм ч учраас бид нар Үндсэн хууль дээр тоог нь 99, 108 болгоё, тэгээд энэ юмаа хийе гэсэн. Тэрийгээ хийхгүй явж, явсаар байгаад. Одоо харин сая Алтанхуяг гишүүн, Энхболд гишүүд миний саналыг баяжуулаад зөв болгож байна. Сонгуулийн ерөнхий хороо нийтийн сэтгэл зүйг бэлтгэх ёстой байхгүй юу. Нийт хүн амын хувьд парламентын гишүүний тоо их болох ёстой юм байна, төлөөллийн ардчиллаа бодож Улаанбаатар хотын мандатын тоо нэмэгдэх ёстой юм байна гэсэн ийм зүйлийг хийхгүй бол улс төрийн намууд одоо үүнийг кнопоороо шийднэ гээд бас эцэс төгсгөлгүй маргаан руу орчих вий гэж би санаа зовж байгаа юм. 


Тэгээд, түрүүн Сонгуулийн ерөнхий хорооноос асуусан шүү дээ, хоёр тогтоол оруулж ирээд нэг нь болохоор өөрчлөлт байхгүй, нэг нь 8 мандат шилжилт хийсэн ийм өөрчлөлттэй. Тэгээд дундуур янз бүрийн вариант бэлдээгүй юм уу гэж би Сонгуулийн ерөнхий хорооноос асуугаад байсан шүү дээ. Гишүүдийн зүгээс 4-өөр нэмэгдүүлбэл яасан юм бэ, 5-аар нэмэгдүүлбэл яасан юм бэ гээд янз бүрийн юм яриад байна шүү дээ. Тийм тооцоо, судалгаанууд Сонгуулийн ерөнхий хороо ер нь хийсэн юм уу? Тэр нь өөрөө эргээд ямар нэгэн хүндрэл авчрах нөхцөл байдал, улс төрийн үр дагавартай тийм юм байна уу, байхгүй байна уу гээд. Ийм юм хийхийнхээ өмнө цэвэр улс төрийн асуудал учраас парламентад бүлэгтэй намуудад урьдчилж танилцуулаад ярилцуулаад тэгээд оруулж ирэх ёстой ийм л зүйл байсан гэж би хувьдаа бодоод байгаа юм.


Одоо ингээд санал хураалтаар шийдэхээр ямар үр дагавар гардаг бол гээд жаахан эргэлзээд байна.


А.Бакей: -Одонтуяа гишүүн.


С.Одонтуяа:  -Сонгуулийн хууль бол яах вэ, мэдээж бас сайжраад л явж байгаа. Хамгийн гол нь хүн амын тооноос хамааруулж мандатын тоог тодорхойлдог байя гэдгээр олон жил явсан. Яг энэ асуудал ороод ирэхээр зөвхөн нэг аймгийн эрх ашгийг яриад гишүүд эсрэг байгаад байгаа нь бас хэцүү байна. Үндсэн хуультай нийцэхгүй байна гэсэн юм ярьж байна. Нийслэлд мандатын тоог нэмж байгаа нь Үндсэн хуультай бүрэн нийцэж байгаа. Өнөөдөр Улаанбаатар хотод 100 мянган иргэнийг төлөөлөөд 1 Улсын Их Хурлын гишүүн ажиллаж байгаа, хөдөө орон нутагт 48916. Энэ бол Улаанбаатар хотын иргэдийн эрх ашиг бас зөрчигдөж л байгаа гэж үзэж болно.


Тийм учраас гишүүд аймаг дээр байгаа мандатын тоо буурлаа гээд байх юм. Энэ чинь 28, жагсаалтынхаа тоо руу тухайн аймгаас сонгогдсон гишүүд чинь орж л байгаа шүү дээ. Тэгээд нийт улс орныхоо эрх ашгийн төлөө ажиллаж л байгаа шүү дээ. Тэгэхээр би Бакей гишүүнд саналын томьёолол бичиж өгсөн байгаа. Түрүүний миний гаргасан саналын томьёоллоор бас санал хураалгах ийм хүсэлтэй байна.


А.Бакей: -Алтанхуяг гишүүн та үг хэлэх үү?


-Болд гишүүн.


Л.Болд:  -Энэ асуудлыг бид их зөв шийдэх хэрэгтэй. Дээр нь улс төржиж аль нэг нам нь орон нутагт хайртай, аль нэг нам нь хотдоо хайртай гэдэг асуудал биш ээ. Энэ ингэж явбал буруутна шүү. Өмнө нь тийм байсан юм, би ч 1990 оноос хойш энэ бүх хэлэлцээр, энэ бүх юманд чинь орж явсан. Ялангуяа хамгийн хэцүү нь 1990 оных байсан. Мэдээж хэрэг, орон нутагт бас л зохион байгуулалт, төрийн бүтэц, намын бүтэц бүх юм нь өөр учраас үнэхээр эрх баригч нам ялах магадлал маш ихтэй, үнэхээр ч дашраар нь ялж байсан. Нийслэлд болохоор иргэд нь бас бөөгнөрсөн, төвлөрсөн, мэдээлэл сайтай. Шинэ ардчилсан хүчнүүд нэлээн дэмжлэгтэй. Энэ процессыг нийслэлчүүд тойргийг нэмэх, зүй ёсны төлөөлөл нэмэхэд энэ хуваарилалт буруу, тийм учраас арагш нь их татдаг ийм тэмцэл их явдаг байсан юм. Манай, танай хоёрын хоорондын гол тэмцэл энд байсан л даа.


Өнөөдөр харахад тийм юм байхгүй шүү дээ. Одоо тийм юм байхгүй, одоо бол орон нутагт тэр нам нь илүү, нийслэлд тэр нам нь илүү гэсэн тийм асуудал байхгүй. Бид ээлжлээд л аль, аль газар, аль, аль аймаг дээр ээлжлээд засаглаад, аль, аль дүүрэг дээр ч ээлжлээд л явж байдаг. Тэгэхээр энэ улс төр байхгүй учраас цөмөөрөө сайхан зөв ойлголцъё. Үндсэн хуулиа зөв ойлгоод, тойргоо дугаараар нь, хүн амд нь нийцүүлээд ингээд явчих хэрэгтэй. Харин үүний зэрэгцээ та нар маш зөв юм яриад байгаа юм. Одоо хараад байхад манай тойргуудын хувьд үнэхээр алслагдсан тойргууд гишүүн нь цөөрөөд л байгаа юм. Сонгогдох ёстой гишүүн нь цөөрөөд байгаа юм. Энэ чинь өөрөө бидний төрийн бодлогын алдааг харуулаад байгаа юм. Юу гэдэг юм бэ, 1 гишүүн нэмэхээр тэр хөгжчихнө гэдэг асуудал алга аа. Одоо 2 гишүүнтэй аймгууд байгаа шүү дээ, 1  гишүүнтэй аймгууд байгаа. Тэгээд үзэхэд та нар Өмнөговь, Сүхбаатар аймгууд 1 гишүүнтэй. Энэ аймгууд сүйрээд байгаа юм байхгүй шүү. Харин 2 гишүүнтэй зарим аймгууд хөгжлөөрөө муу байгаа. Тэгэхээр гишүүн шийддэг асуудал үнэхээр байхгүй. Үүнийг мартъя.


Харин бодлого. Үнэхээр төлөөллийн ардчилалтай Үндсэн хуулийн зарчмыг би яриад байгаа юм. Би та нарт ийм гоё наймаа санал болгоод байгаа юм, гишүүн гэдэг бол төлөөллөөр Үндсэн хуулиар явчихъя. Харин алслагдсан аймагт бид нар хүн амыг нэмэгдүүлэх, эзгүйрүүлэхгүй байх ийм бодлогыг цөмөөрөө Их Хурлаасаа энэ тогтоолтой хамт батлаад өгье. Өөрөөр хэлбэл, угаасаа байгаа хүн ам нь цөөрөөд 1 гишүүнтэй болчихлоо. Тэгвэл тэр аймагт нэг агентлаг, нэг их сургууль өгье, нэг цэргийн анги өгье гэх мэтчилэнгээр төрийн бодлогыг, нэг том төсөл өгье эх мэтчилэнгээр энэ алслагдсан аймгуудаа дэмжих ийм бодлого явуулах. Бид нар түрүүчийн Их Хуралд Бат-Үүл гишүүний өргөн барьсан хуулийг та бүхэн санаж байгаа. Яамд бол улаан бодлоготой байя. Агентлагууд, төрийн хар хайрцаг гэдэг утгаараа агентлагуудаа аймгуудаар тараая гэдэг хууль гаргачихсан шүү дээ. Өнөөдөр хүртэл хэрэгжихгүй байгаа байхгүй юу. Тэнд та нар нэг гишүүнээсээ илүү Засгийн газрын нэг агентлаг байхад энэ чинь Монголын төрийн баталгаа, дархлаа.


Яагаад нийслэл рүү төвлөрөөд байгаа нь, тэнд гишүүн цөөрснөөсөө биш ээ. Угаасаа тэр гишүүн чинь сонгогдонгуутаа бүх хамаатан садан, найз нөхдөө дагуулаад хот руу нүүгээд ороод ирдэг юм. Энэ чинь нийслэлд илүү ачааллаад байгаа юм. Орон нутагт байгаа хүнээ гишүүнээр сонгож бүхэл бүтэн овгоороо наашаа нүүдэг. Тэгэхээр энэ урсгалыг эсрэгээр, тэнд жинхэнэ Монголын төрийг бий болгох. Яахаараа өнөөдөр Монголын төв, засгийн газарт зөвхөн нийслэлийн иргэд ажиллах ийм эрхтэй байдаг юм бэ? Үүнийгээ өөрчилье л дөө. Үнэхээр Дорноговь аймагт газрын тосны газар байг л дээ. Тэнд Монголын нефтийн ирээдүйн нөөц байж байна, Сүхбаатар аймагт ашигт малтмалын газар байг л дээ. Увсад хилийн цэргийн удирдах газрыг тавья, Хэнтий аймгийг Жанжин штабыг очуулъя. Ингээд тохирчихъё л доо. Ингээд Их Хурал нь Их Хурлаараа явъя. Ард түмний төлөөлөл. Аймаг болгонд төв Засгийн газрын хүмүүс байг. Эндээс нүүх нь нүү, нүүхгүй бол тэр аймгаасаа л хүмүүс авна шүү дээ. Өөр яах юм бэ. Тэр газар руу чинь аялал жуулчлал бий болно, тэр лицензийг чинь авах гэж бүх бизнесчүүд аймаг руу явдаг болно. Тэнд зочид буудал хөгжинө, дэлгүүр хөгжинө, хоршоо хөгжинө. Энэ чинь өөрөө маш том төрийн бодлого байхгүй юу. Өнөөдрийг хүртэл нэг хуруугаа хөдөлгөхгүй л байгаа байхгүй юу. Ийм, ийм арга хэмжээнүүдийг авах нь тэр аймагт хамаагүй илүү эрхтэй. Тэрнээс юу гэдэг юм бэ, нэг гишүүн татахаар эзгүйрчихлээ гэдэг асуудал байхгүй ээ.


А.Бакей:  -Хэлэлцэж байгаа асуудалтай холбогдуулж гишүүд асуулт асууж, хариулт авлаа. Мөн үг хэллээ.


Одоо хэд хэдэн зарчмын зөрүүтэй санал ирсэн байгаа. Зарчмын зөрүүтэй санал хураалт явуулна. Гишүүд байрандаа суугаарай.


Эхний санал, Батхүү гишүүн, Тэмүүжин гишүүн, Одонтуяа гишүүн нарын ирүүлсэн санал байна. 


1.Тогтоолын хавсралтын 9 дэх дугаарт Завханы 2-ыг 1 болгох, 15-д байгаа Увсын 2-ыг 1 болгох, 18-д байгаа Хэнтийн 2-ыг 1 болгох, 7-д байгаа Дорнодын 2-ыг 1 болгох гэж.


Дараагийн санал бас үүнтэй уялдаатай байна. Эхний санал дэмжигдвэл чөлөөлөгдсөн тэр мандатыг нийслэлийн мандатыг 4-өөр нэмэх гэсэн байна.


Хан-Уулд 1-ээр нэмэх, Баянзүрхийг 1-ээр нэмэх, Сонгинохайрханыг 1-ээр нэмэх, Баянголыг 1-ээр нэмэх гэсэн.


Эдгээр саналыг зарчмаар нь нэг явуулна гэвэл би уншъя.


Тогтоолын хавсралтын 9 дугаарт Завханы 2 мандатыг 1 болгох, 15-д байгаа Увсын 2 мандатыг 1 болгох, 18-д байгаа Хэнтийн 2 мандатыг 1 болгох, 7-д байгаа Дорнодын 2 мандатыг 1 болгох гэсэн зарчмын зөрүүтэй саналыг дэмжье гэдгээр санал хураалт явуулна. Санал гаргасан гишүүд  Батхүү, Тэмүүжин, Одонтуяа.


Санал хураалт явуулъя.


Зөвшөөрсөн 18-6, татгалзсан 18-12. Энэ санал дэмжигдсэнгүй.


Энэ санал нэгэнт дэмжигдээгүй учраас Улаанбаатар хотын Хан-Уул, Баянзүрх, Сонгинохайрхан, Баянголд нэмэх санал үүнтэй уялдаатай санал учраас санал хураалгах шаардлагагүй боллоо.


-Болд гишүүн, Оюун гишүүн цөөнх боллоо. Тогтоолын төсөл дээр цөөнх.


Би санал хураалт явуулах гэж байна гэж хэлээд, хоёр дахин уншсан шүү дээ.


2 дахь санал. Улсын Их Хурлын тогтоолын хавсралтын Дорноговь, Говь сүмбэр аймаг гэснийг Дундговь, Говь сүмбэр гэж нэг тойрог болгоё гэсэн байна. Өөрөөр хэлбэл, Дорноговь нь тусдаа, Говь сүмбэр, Дундговь хоёр нэг байх нь зүйтэй гэж. Энэ дээр та бүхэнд тараасан хүснэгт дээр ийм байна. Жишээлбэл, Дорноговийн хүн амын тоо 65 мянга юм байна,  Дундговийнх бол 45-хан мянга байна. Тэгэхээр  Дундговийн 45 дээрээ  Говь сүмбэрийн 16-г нэмэхээр нийлээд 60 гаруй болж байна. Дорноговийнх нь дангаараа 65 болчихоод байгаа байхгүй юу. Энэ санал хүлээж авах боломжтой санал байгаа юм биш үү.


Өөрөөр хэлбэл, Улсын Их Хурлын тогтоолын хавсралтын Дорноговь, Говь сүмбэр аймгийг нэгтгэснийг Дундговь, Говь сүмбэр гэж нэгтгэе. Тойргийн төвийг Сайнцагаан сум болгоё гэсэн ийм санал байна.


Энэ саналыг Одонтуяа, Батхүү, Тэмүүжин нар гаргасан байна. Энэ саналыг дэмжье гэдгээр санал хураалт явуулна.


Санал хураалт явагдаж байна, гишүүд санал өгөөрэй. Хүн амын тоо яах аргагүй зөрүүтэй байна шүү.


Зөвшөөрсөн 19-9,  татгалзсан 19-10. Энэ санал бас дэмжигдсэнгүй. Уг нь дэмжих ёстой санал байсан юм даа.


Дараагийн санал.


Налайх дүүргийг Хан-Уул дүүрэгтэй нэгтгэе гэсэн байна. Тойргийн хувьд.


Санал гаргасан Одонтуяа, Тэмүүжин, Батхүү.


Санал хураах уу?


Энэ саналыг дэмжье гэдгээр санал хураалт явагдаж байгаа.


Зөвшөөрсөн 19-6, татгалзсан 19-13. Энэ санал дэмжигдсэнгүй.


Уянга гишүүн зарчмын зөрүүтэй санал гаргана гэсэн. Саналаа эхлээд томьёолоод хэлчих.


-Больчихсон уу?


Одоо санал хураалт явуулна.


Монгол Улсын Их Хурлын сонгуулийн тойрог байгуулах, тойргийн мандатын тоо, дугаар, нутаг дэвсгэр, төвийг тогтоох тухай Улсын Их Хурлын тогтоолын төслийг нэгдсэн хуралдаанаар хэлэлцүүлэхийг дэмжье гэсэн саналаар санал хураалт явуулна. Энэ саналыг дэмжиж байгаа гишүүд саналаа өгье.


Зөвшөөрсөн 19-13, татгалзсан 19-6. 68,4 хувиар энэ санал дэмжигдлээ.


Байнгын хорооны санал, дүгнэлтийг Улсын Их Хурлын нэгдсэн чуулганд хэн танилцуулах вэ?


-Би танилцуулъя.


Дараагийн асуудалд орно. Хамгийн сүүлчийн асуудал бол Төрийн албаны тухай хуульд өөрчлөлт оруулах тухай хуулийн төслийн анхны хэлэлцүүлэг.


Энэ хуулийн төслийг Нямаагийн Энхболд гишүүн бид санаачилсан байгаа. Ганцхан заалттай хууль. Хэлэлцэхийг нь дэмжсэн, Сонгуулийн тухай хуульд төрийн алба хаагч сонгуульд оролцох бол ажлаасаа чөлөөлөгдөх хугацааг Сонгуулийн тухай хуультай Төрийн албаны хуулийн нэг заалтыг зохицуулсан хууль байгаа. Ингээд энэ дээр хэлэлцэх эсэхээ шийдсэн, дэмжигдсэн. Өнөөдөр анхны хэлэлцүүлэг байгаа.


Асуулт байна уу?


-байхгүй байна.


Санал байна уу?


-байхгүй байна.


Нэгэнт зарчмын зөрүүтэй санал гарахгүй байгаа учраас анхны хэлэлцүүлгээр хэлэлцэх нь зүйтэй гэсэн горимын саналыг Баярцогт гишүүн микрофонд хэлье.


С.Баярцогт:  -Бакей, Энхболд гишүүдийн санаачилсан хуулийн анхны хэлэлцүүлэг дээр зарчмын зөрүүтэй санал гараагүй учраас анхны хэлэлцүүлгээр нь баталъя гэсэн саналтай байна.


А.Бакей:  -Ингээд Төрийн албаны тухай хуульд өөрчлөлт оруулах тухай хуулийн төслийг анхны хэлэлцүүлгээр батлуулах нь зүйтэй гэсэн горимын саналыг Баярцогт гишүүн гаргаж байна.


Баярцогт гишүүний горимын саналыг дэмжье гэдгээр санал хураалт явуулна.


Санал хураалт явагдаж байгаа шүү.


Горимын санал дэмжигдлээ. 19-17.


Байнгын хорооны санал, дүгнэлтийг Улсын Их Хурлын нэгдсэн чуулганд Баярцогт гишүүн танилцуулъя.


Ингээд Байнгын хорооны хурал өндөрлөлөө. Гишүүдэд баярлалаа.

Бичлэг буулгасан:


ПРОТОКОЛЫН АЛБАНЫ ШИНЖЭЭЧ
Б.БАТГЭРЭЛ

